
Matashiya:

Assalamu alaikum wararahamatullah. Tsofaffi da sababbin masoyana masu bibiyar rubutuna. Ina yi muku Albishir da fitowar sabon labarina mai tafe da sabon salo , mai fadakarwa da nishadantarwa wato KISHIN BAL-BAL part 1 ,2 and 3.

 Godiya:

Bismillahi Rahmanir Rahim 

Na fara da sunan Allah mai rahama mai jin qai. Dukkan godiya ta tabbata ga ubangijin talikai mai kowa mai komai. Ina addua yadda Allah Ya bani ikon farawa Ya bani ikon kammalawa lafiya. Allah Ya dora alqalamina akan rubuta daidai ya kiyayeni da rubuta kuskure.Amin.

Sadaukarwa:

Ga dukka matan da suke yiwa mazansu uzuri, su ka iya danne da saita kansu wajen fito da mugun kishi. 

An fara rubuta shi ranar 24/06/2022. 

Qarfe 8:30am.

     Hankalina gaba daya ya tashi na rasa me yake yi min dadi, na hau sama na ga qofar falon Mufidah a bude wanwar ma'aikata su na ta share-share da goge-goge. Masu sharar ma da alama daga kamfani aka dauko su mata da maza sun kai su biyar kowanne sanyi da t-shirt da sunan kamfani. Na shiga kokonto ita din ce zata dawo ko ta saki gidan wasu ne zasu dawo? Na ci gaba da addu'a Allah Ya sa a kawo tsofaffi ko gauraye dan in huta da zargi.

       Na shiga falo na iske yara su na wasa, na tambaye su ina babansu sai suka ce ya fita har ya ce ma zai siyo musu ice cream. Sai kawai na ji a jikina wajen Jalila ya tafi dan na ga yayarta ta kira shi. 

      Na zabura na jawo wayata na kira shi bai dauka ba, na sake kira bai dauka ba, gumi ya keto min na miqe tsaye ina ta kai kawo a falona daga ni sai zuciyata ne suka san abinda yake damuna. 

       Na lalubo lambar  Her excellency da niyyar in kira in zazzage ta in ya so duk wacce zaa yi ayi kawainsai na tuna irin illar da zagin zai haifar, kada in zo in sha dauri. 

        Na sake kiran Usman a fusace sai aka ci saa ya dauka.

      Na tambaya cikin fushi "ka na ina?"

      Ya amsa "ina qofar gida gani nan ma dab da get. Yaya aka yi, lafiya?"

      Zuciyata ta fara kwanciya, na kashe waya ba tare da na san amsar da zan bashi ba. Shiru-shiru babu Usman babu motsinsa, sai na fusata na fito da niyyar zan leqa qofar gidan in gani, sai ga Mufidah a Mufidah akan kujera falonta tana kallona ina kallonta. Gaba na ya fadi, raina ya baci dan ban so ta dawo gidan ba, sai kawai na shiga gidan ba tare da na yi musu sallama ba, tana ta waya da alama vedio call take yi. 

       Wani babban mutum a zaune akan dining table dinta yana cin abinci. Ya bude baki yana kallona da ya ga dai ba zan gaishe shi ba sai ya gaishe ni, na amsa a shelaqe. Ita kuwa Gimbiyar kallo daya ta yi min ta watsar ta ci gaba da kallon wayarta tana hira.

      A fusace na ce " malama wajenki na zo fa." 

        Ba ta kula ni ba sai da mutumin ya daka mata wata uwar tsawa, ba ita da aka yiwa tsawar ba ma ni kaina sai da na razana.

      Ya ce " wanne irin abu ne haka, kin yi baquwa kin qi ki kulata? Ba ki bata wajen zama ba, babu sannu da zuwa. Ba na son irin haka fa."

       Nan da nan ta nutsu ta gyara zama ta fada a ciki- ciki "ki zo ki zauna." 

       Ina tafe ina taqama na sami kujera na zauna na dora qafa daya kan daya. 

         Mutumin nan ya ci gaba da bani hakuri a madadinta. Ina kyautata zaton wataqila shi zai aure ta amma kuwa da na ji dadi in haka ne da na huta da zulumi. Kuma da alama zai gyara ta dan daga ganin fuskarsa ba shi da wasa kuma tana shakarsa dan na ga shigar da ta yi ma yau ta mutunci ce, riga da siket ta atamfa super holland mai kyan gaske pink color. Yau dai su Mufida har da yafa qaramin gyale a kai. 

       Ta kalle ni qasa-qasa shi ba harara ba shi ba farin ciki ba. Da alama tana so ta ji maqasudin zuwana.

      Na yamutse fuska na ce "Lambar Murjanatu Bibi za ki bani, ina son yin magana da ita."

      Sai ta sake dubana da alama tana mamaki, na zare mata ido na maimaita cikin gadara. 

      Bawan Allah nan ya sake hararo ta ya ce "ba ki ji abinda ta tambaya ba ne?" 

        Sai ta turo baki kawai ta dungura min wayarta akan cinyata. Ina dubawa sai mu ka yi ido hudu da Murjanatu Bibi a vedio call. Abinka da manyan wayoyi tar na ganta kamar a talabiji ya hadu da yanayin wajen da take ko baa fada ba qasar America ce a cikin wani qayataccen mall, a wani wajen cin abinci komai gashi nan a gabanta ita da wasu yara 'yan mata guda biyu.

      Na daga wayar na dube ta dube ni sai ta yi wannan dariyar ta ta, ta ce " Ah fine girl ya kike? Ina mijinki? Kwana biyu ban ji ku ba." 

       Allah ya raba mu da 'yan bariki wato ma bata san ma abubuwan da suke faruwa ba.

    Na qirqiri murmushi da kyar na ce "ya na nan mana aikin sani. Zan karbi lambar wayarki ne a wajen Mufidah ina so zamu kira ki mu yi magana."

       Ta yi murmushi ta ce "ba damuwa na gode, ku kira ni fa dan in baku kira ba zan yi fushi."

       Tab ana duniyanci wato ma matar nan tana nufin duk tsawon lokacin nan da yake bin ta tana guduwa ta manta.

    Na miqawa Mufidah waya, wannan karon sai da ta harare ni sannan ta fusge, sai na ga ta yi sauri ta kalli kan dining table shi kuwa idanuwansa kyar akanmu yana so ta sake yi min wani wulaqancin ya yayyagata. 

     Ta yiwa Murjanatu magana cikin karshen nasara cewa ta kashe waya za ta kira ta. Ta dubo lambar Murjanatu maimakon ta karanto min sai ta sake dungurama min wayar akan cinyata. 

     Cikin murmushi da jin dadi na dauko kwarababbiyar wayata na dauki lambar amma da gangan na ke nunawa na yi mistake sai in goge sannan in sake dauka, tana so ta yi min magana amma sai ta daga ido ta hasko masun harar da yake soko mata sai ta kawar da kai gefe ya sha kunu. Lambar mijina na yi dialling in ga ko tana da shi sai naga sunansa bai fito ba,  na yi sauri na goge lambarsa. Wani gallelen hotonta ne tare da wancan hakimin  daya hakimce na kan dining table ya dafa ta su na murmushi, sun yi bala'in yin kyau kuwa a hoton. Tabbas sun dace Umma ta gaida Aisha ni dai a kyale nawa mijin dan talakana mu qarasa tare daga ni sai shi. 

       Na miqa mata wayarta, ta fusge gami da alakoron harara. 

      Ni kuwa dan in qara jawo mata fada, sai na miqe tsaye a nutse na dafa kafadarta na yi murmushi na ce "sannu da qoqari neirbour na nagode sosai sai anjima."

       Na juya na kalle shi na yi murmushi na duqa na ce "sai an jima oga thank you so much. "

     Ya yi murmushi ya ce  "you are welcome madam. Sai anjima."

      Ban gama ficewa ba daga falon ba na ji yayi kanta da fada akan bata yi min sallama ba, kuma bata raka ni ba, shi fa baya son irin wannan baqin halin, amma fa cikin karshen turanci irin na Amerika yake magana.

      Ta zabura ta biyo bayana ina gabanta ina tafe ina ragwada har muka fito bakin  bodar da ta raba mu. 

      Na juyo na dube ta a nutse na ce " ina godiya fa, ashe kuma dawowa kika yi na dauka kin bar gidan."

       Ta maqale hannayenta biyu a hamata da alama zata gurza min rashin mutunci.Ta yi wani busasshen murmushi ta ce " oh Alah sarki ku na ta missing dina ko? Ai na san dole zaa yi hakan, a cikin uku zaa yi daya." 

       Na dube ta duba na rashin fahimta, ta yi dariyar jin dadi ta ce " ke ce za ki fi kowa missing dina, in baki yi missing din ba toh yaranki za su yi,  in basu yi ba kuwa  tabbas mijinki zai yi dole."

      "Innalilahi wa inna ilaihi rajuun! Me kunnuwana suke jiye min ne haka? Gabana ya yanke ya fadi na waiwayo a fusace na kalle ta zan yi magana sai ga Usman a tsaye a gabanmu. 

     Ta yi dariya ta daga min hannu ta ce " ok bye na gode da ziyara my neirbour." 

      Ta shige falonta ta datse ta bar ni a tsaye ni da Usman mu na kallon-kallo, ya kalle ni ya juya ya kalli qofar Mufidah. Aka rasa wanda zai yi magana a cikinmu. Sai ya ja tsaki ya bangaje ni ya shige cikin gida. 

       Na rasa in da zan nufa shin in kwankwasa mata qofa ne in shiga gidan a yi ta ta qare ko kuwa in shiga gidana in sha takaicina ni kadai?"

      Kiran sunana na ji ya qwalla a fusace, na shiga da sauri sai ya nuna min kan kafet yara sun yi min wasan madara da milo, gwangwanaye guda biyu kuma a cike an juye su akan kafet an kwaba, kowa bakinsa da hanyensa yayi dumu-dumu.  Na yi kukan kura zan kai bugu, ya tare ni ya fada cikin fusata 

      " kada ma ki fara dukar min yara, ki na taba wani zan mare ki. Laifin waye? Ki na can kin tafi yawon gulma a maqwabta kin kasa zama ki tarbiyyyatar da yaranki. Babu abinda kika sani sai kishi da masifa da matan gari akan mijinki. An fada miki kowa ne ya damu da namiji? Mata masu aji wadanda suka san ciwon kansu su na can su na karatu, su na aiki, su na siyasa, su na rufawa kansu da mazansu asiri. Basu da lokacin bin mijinki? Talaka ma irina kina bata lokacinki akaina. Me kika je yi gidan Mufidah, neman fada? Me kike tunanin Mufidah za ta yi da ni? Ko a qafa aka daura mata ni za ta kwance ta yasar dan bana gabanta, ba ta qaunata bana qaunarta kuma ba irina take so ba. Ta fada miki ta sake fada miki ban yi mata ba ta ce duk a cikin maza bata taba ganin ma namijin da baya burge ta kamar ni.  

      Kin kuwa leqa qasa kin ga irin motar da take qofar gidanmu? Baqonta ne ya zo da motar kudin motar ko kakaf din zuri'armu tawa da ta ki aka siyar ba zamu iya yin kudin motar nan ba.      

     Shashancin banza tun jiya kike zage-zage akan Jalilah mutanen da suka taimaki mijin da kike so din suka kubutar da shi daga fadawa hannun hukuma, ba za ki gode mu su ba ma sai zagi. Wataqila kin fara duba ko kin fara bin 'yan tsubbu dan labaran da kike bani jiya da tambayar da kika yi min  akan Minat na ga alamar kin fara duba, dan haka ki kiyaye kada kishi ya sa ki rasa imaninki. Na gane babu wata seminar da kuke zuwa bin bokayeku ka fara." 

      Ya ja tsaki ya wuce daki ya bar ni a tsaye kamar gunki. 

       Tabbas yau Usman ya yayyaga ni iya yagawa, na ji gaba daya na tsani kaina da kaina wai mutumin da na hana kaina sakat wajen kare martabar soyayyarmu da igiyoyin aurenmu yau shine yake cewa ma haukar banza nake. Cabdijam da sake wai anyi rabo an bawa mai rago kofato....."

***   ***    ***

    Gabar kwana biyu mu ka yi bama magana da shi yara ma tsakanina da su sai kwasala. Na qaura dakina shima ya na dakinsa, ko ya fita baya fada min nima bana sannu da zuwa bana a dawo lafiya. Da ya ga dai da gaske nake ba zan sauko ba kawai  na zo wucewa na ji an jawo ni, ina waigawa na ga Usman ne. 

     Ya riqe ni qam na kasa fusgewa cikin lallausan murya da kalamai masu taushi yake magana

       " iam very sorry my love, na san kina sona nima ina sonki, babu abinda zai raba ni da ke sai mutuwa. Na yi nadamar maganganun da na fada miki cikin bacin rai. Ni Mufidah na tsana da na ganku tare dai na ji gaba daya raina ya baci. Na so a ce ta tashi ma kada mu sake ganin juna."

      Ai yana fadar haka na ji na yafe masa ma domin kalamansa sun faranta min rai. 

       Ya ja hannuna mu ka je muka zauna ya ci gaba da nuna min matuqar so da begena da yake ji a ransa da kuma irin halin damuwar da ya shiga a sandiyyar rashin kulawar da bana yi masa a kwanaki biyu. Sai da ya tabbatar na huce na yi dariya sannan hankalinsa ya kwanta.  

     Mu ka fara hira ta yaushe gamo kowa ya qunso labaransa ashe ya kasa fesarwa sai yau.

      Ya fada min ya samu ya hada dubu dari biyu ya aikawa mahaifiyarsa zaa yi siyayyar kayan auren qanwarsa. Ya ce da kudin da Her excellency ta bashi dubu dari da hamsim, kuma aka biya shi wani tsohon bashin da yake bi naira dubu hamsim ya hada ya tura musu.

      Na ji dadi sosai amma ban ji dadi ba, da ya tatike kudin cefanenmu tas ya zauna hannu babu komai.

        Na gyara zama na bashi labarin da mijin Mufidah zata aura ne wannan mutumin da yadda yake yi mata tsawa nan da nan sai ta nutsu. Usman bai to magana ba amma daga dukkan alamu kamar baya son hirar.

      Ya harare ni ya ce " me kuma ya kai ki gidanta?" 

      Na qirqiro katya na ce "Ahmad ne ya shiga gidan ya qi fitowa shine na bi shi na jawo shi dakyar, ya tafi can yana musu kwalama.

      Na dauko wayata na danna lambar Murjanatu vedio call dan na ga haka 'yan gayun suke dan aga location dinka musamman idan aka fita qasar waje. Bugu daya sai ga Murjanatu ta bayyana tana ganina ta cika da murna. 

       Wannan karon a lambu suke komai kore sai fulawoyi masu launika daban-daban sun kewaye su.

      Ta yi murmushi ta ce " fine girl yaya kike ina aminina?" 

       Usman yana jiyo wata murya da ta yi masa kama da irin wacce ya sani dan haka ya qagu da ya ga abinda nake kallo a tunanina ma fim ne. 

      Na dungura masa wayar sai ya karba ya qura ido yana kallo sai kuwa suka hada ido da Murjanatu Bibi. Daman ban fada masa na samo lambarta ba dan na yi masa bazata ne, na san zai yi mamaki, irin sai dai ya ganta kawai kamar a mafarki. 

      Na tabbatar zai yi murna da na nemo ta kuma zata karbe shi hannu bibbiyu, sannan ta yi masa abinda ya dade yana nema. 

        Ni kuma a bangarena na san zai qara sona ya gasgata ina yi masa son gaskiya sannan na damu da halinda yake ciki.

       Murjanatu ta cika da murna ta fara dariya ta na daga masa hannu. 

      Ta ce "Ustaz ya kake? Ina nemanka fa."

      Abin mamaki sai Usman ya murtuke fuska ya fusata ya yi wurgi da wayar, a take ta tarwatse. Ya yo kaina yana fada kamar kamar wani tsohon zaki irin mayunwacin nan ya ga nama zai hadiye ni. 

      Ya finciko ni kamar zai balla yana yi min gargadi akan babu ni babu Murjanatu, babu Mufidah har abada in fita harkarsu. Dan shi har duniya ta nade ya rabu da Murjanatu Bibi saboda wulaqancin da ta yi masa ba zai taba mantawa ba. Na barke da kuka ina karkarwa da kyar na samu ya sake ni ya yi cilli da ni sai gani akan wata kujera na kasa ganewa ko waccece ma a cikin kujerun. 2 seater ce, ko 1 seater, ko kuwa 3 seater? Oho. Na ga masifa na ga abinda ban taba gani ba na tashin hankali a wajen Usman.

        Ya suri mukulin motarsa ya fice a fusace ban qara ganinsa ba sai qarfe goma sha biyu na dare. Ya iske ni a zaune a falo na yi kuka har na gaji na kode na jeme na zaci zai ji tausayina kamar yadda ya saba amma ya harare ni ya wuce.

       Ya na shiga dakinsa sai ya ji na riqo shi ta baya, ina kuka ina bashi haquri na ce me nayi masa ya tsane ni. 

       Ya ce ba ni ya tsana ba  Murjanatu ya tsana da Mufidah kuma  na qi rabuwa da su. Da kyar na samu ya huce shima ya bani hakuri akan baqaqen maganganun da ya fada min. 

       Na samu dai ya ci abinci yayi wanka muka kwanta. Mun sha hira amma cikin tashin hankali yake magana ya ce bashi da kudi bashi da in da zai samo kudi, an yiwa yara hutun makaranta yana ganin har su koma ba zai iya hada kudin makaranta ba. Ya ce ga maganar haya, ta fi wata uku da qarewa ga Godwin har ya fara yi masa waya. 

       Na ce ai da bai turawa Umma kudin nan dukka ba da ya rage kudin haya. Ya ce ko da wasa baya so tsofaffin nan su ji labarin baya aiki hawan jikinsu zai tashi ga bikin 'yar auta ya kusa  Umma ta tashi hankalin ta.

      Bacci kadan yayi na ga ya tashi yana ta sallah yana kai kukansa wajen Allah mai kowa mai komai. 

       Na shiga damuwa sosai nima musamman da na tashi da safe na ga kicin dina a share babu wani abin kirki komai ya kusa qarewa. Ina ta jiyo qamshin soye-soye daga gidan Safiya da Umma musamman daga kicin din Mufidah domin daga dukkan alamu ta yi girki musamman idan wannan baqon nata zai zo, ta dinga soyawa tana dafawa, kayan alatu kala-kala.

     Usman ya iske ni a kicin na dama custard powder babu madarar kirki, jikina a sanyaye. Ya lura da halinda nake ciki sai ya shiga yi min nasiha ya na lallashina. A haka dai muka sha ya ce bari ya fita ya zagaya ya gani. Ni da shi abin tausayi ya fice na ci gaba da harhade harden abinda zamu ci.

      Umma ce ta shigo gidana  mun dade muna hira, mata mai lura da hangan nesa ashe ta san duk halinda mu ke ciki. Ta dauko kudi mai yawa da leda a cike da biskit da alewa da pampers din yara. Har hawaye na yi  dan murna ina ta godiya.

     Sai ta dauko min maganar Safiya ta ce ta lura ba ma tare yanzu amma kuma bata tsaya bincike ba kawai ta yi min nasiha akan mu yi haquri da juna rayuwar ma nawa take.

        Na ce ma ta na gode, ta tashi zata tafi sai na raka ta. Maimakon ta sauka sai naga ta nufi qofar gidan Mufidah. Kawai sai na ji wani maqaqi da daci ya rokare min qahon zuciyata.

     Raina ya  baci na tambaye ta me zata yi a gidan Mufidah? Da alama  ta yi mamaki da wannan tambayar ta kalle ni ya yi shiru na wani lokaci sannan  ta yi murmushi ta ce "haqqin maqwabtaka ne, ta yi tafiya ta dade ya kamata in ta dawo a yi mata sannu da zuwa ko?"

     Na tambaya cike da zumudi "ina ta je?"

     Ta ce " Amurika."

     Zan sake tambaya sai ga Mufidah ta bayyana cikin wasu kaya riga da wando masu kyau, baqaqe ta tufke gashinta babu kallabi akanta. Har ta fara harare- harare da yake idanuwanta akaina suka dira sai daga baya ta lura da Umma, wani lallausan murmushi ta sakar mata gami da rungume ta cike da murna. 

      Na yi mamakin ta in da suka saba da juna haka. Tabbas akwai munafukai da 'yan shishshigi a duniya. Su Umma an cusa kai. 

      Na harare su sama da qasa na watsar na tura qofata na shige na ci gaba da leqensu ta jikin hudar qofa, suka shige ciki Umma ta dade sosai sannan ta fito. Ina tsaye ina kallonsu 

       Mufidah ta rako ta har da wata galleyar leda a hannun Umma daga dukkan alamu tsaraba ta bata amma ni da na shiga gidan ai bata bani ba, saboda ta tsane ni kamar yadda na tsane ta. 

       Wandon nan ya dame  ta haka rigar ma tsamammiya ce dukka aurar jikinta kaf sun bayyana amma dan wautar Umma a haka ta bari zata raka ta har qasa. In ta yi kicibus da mijinta fa? Qaryar namiji ya ga mace irin Mufidah ya ce bai hadiye yawu ba sai dai idan yana da matsala ne kuma. 

       Na koma ta windo na ci gaba da leqensu. Gidan Umma yana qasan gidana, gidan Safiya ne a qasan gidan Mufidah. Dan haka bata shiga ba anan su ka tsaya suka bude sabuwar hira.

    Tabbas na ji na fara tsanar Umma duk da daman ba wani shaquwa muka yi ba amma dole in yi  takatsamtsam da ita. 

     Motar Usman ce ta danno kai cikin gidan, na tabbatar zaa hadu kuwa. Sai na ji hankalina ya tashi gaba daya, na yi kamar zan fito in taro shi amma yadda na ga ya harari in da take ya kawar da kai sai na ji dadi. Na ji muryar Umma ta gaishe shi amma ba su yi magana da Mufidah ba dan bana hango su sosai.

      Ya shigo falo a sanyaye da alama ya na cikin damuwa bai samo komai ba. Ya zauna ya yi tagumi, gaba daya ya fara fita hayyacinsa babu gayun nan, farinsa ma ya fara disashewa.

        Wake da shinkafa da mai da yaji na dafa, yara sun ci na su sai nawa da na sa. Na zubo na kawo gabansa ya kalla sai ya girgiza kai alamar tausayin kanmu da kanmu. 

      Mu na ci, ni ce mai qirqiro hirar amma kamar baya son yin magana. Na nuna masa kudin da Umma ta bani naira dubu biyar shine fa na ga ya fara walwala. Ya yi mata addua sosai amma kuma ya ci gaba da tuhuma ta yana zargin ko ni na fada mata halinda muke ciki.Na tabbatar masa ban fada ba, kawai dai ta lura ne ta kawo min.

      Ya ce " wato har mun fara zama abin tausayi an fara taimaka mana. Amma abin tausayin ma yana nan gaba in ba Allah ne ya kiyaye ba."

     Na dube shi cikin fargaba na tambaya "kamar yaya?"

      Ya yi jugum sannan ya ci gaba da cewa " ranar da zaa zo a yi mana watsi da kaya ba mu biya kudin haya ba da ranar da yarana zasu daina karatu da kuma ranar da zamu rasa loma daya ta abinci. Allah Ya kiyaye. Kin ga amfanin yin karatun mace da iya sana'arta ko? Fatiti lokaci ya zo da kike girbar abinda kika shuka, yanzu ko mutuwa na yi a haka za ki yi ta fama da yaranki saboda baki san komai ba a rayuwarki, kin gina ta akan kishi kadai ki zargi waccan da tana son mijinki, ki zagi waccan."

     Na yi cilli da cokali na hau bambamin fada na ce ai ba ni na dora masa talauci ba da zai zarge ni, anan dai hirar ta watse, ya shiga daki ya rufe kansa. 

     Rayuwa babu dadi kowannemu yana cikin damuwa. Gadon dakinsa da kujerun falo da a dining table ya ce in kira dilaliya ta zo ta siya. 

       Innalilahi wa inna ilaihi rajuun. Da farko na qi yarda amma da na ji wuya babu cin yau balle na gobe sai na amince, cikin dare aka zo aka kwasa. Ko kudin bai kalla ba ya ce gobe in je kasuwa in siyo kayan abinci. 

       Ya siyar da babbar wayarsa ya sayi qarama yana amfani da kudin wajen zuba mai a mota yana fita yana dan bubbugawa. Wataran ya samo kadan wataran babu, shima bai iya kasuwanci ba aikin bankin nan ne kawai madogararsa.

       Rannan da daddare muna zaune muna cin tuwo da miyar kuka babu nama sai dai tasha wake, da ni da shi da yara gaba daya. Sannan an yanke mana wuatar lantarki sabida mun yi watann bamu biya ba, sai hasken kyandir. 

      Wayarsa ce take ta ruri bai dauka ba, na dubi wayar babu suna sai lamba. Ya kalle ni na kalle shi, ya tabbatar na zargi wani abu. 

      Bayan mun kammala ya ce yara su je su wanke hannu su kwanta. Tun kafin in yi magana ma ya fara bani labarin boyayyen al'amarin da ya dade yana boyewa.

      Ya murtike fuska ya fara magana" ba kowa ke kira na ba sai Jalilah, maganar gaskiya sun bani aron kudin nan ne saboda wata manufa. Jalilah ta qi auren kowa ta ce sai ni, sai na ga kamar su na so su yi amfani da qarfin dukiya su saye ni su dinga juya ni ne. 

      A halin yanzu dai na fada musu ba zan iya aurenta ba saboda wasu dalilai amma kuma sun fara nuna min in ba zan aure ta ba in dawo musu da kudinsu, sun bani wata daya kacal ko in hadu da bacin rai."

     Ina zaune amma na sankare na kasa magana ba dan a duhu ba ne da ya ga yadda na jiqe sharkab da gumi. Tashin hankalin da ban taba ji ba shine ya rikito min. Kafin in tanka masa sai da na tashi na zagaya bandaki saboda cikina ya karta.

        Tabbas ajalina ya tunkaro ni kenan, tunda in har Usman ya shiga takurar da ya rasa yadda zai yi, ya amsa musu da cewa zai aure ta ni kuma zan mutu. 

       Na dawo na iske shi ya yi tagumi ga ruwan wanke hannu a roba amma ya kasa wankewa. 

        Saqonni ne suke ta shigowa cikin wayarsa babu adadi bai bude ba balle ya karanta, na yi karbi hali na dauki wayar na bude na fara karantawa. Sakonnin daga Jalilah ne  tana mai bashi haquri akan maganar da 'yan gidansu suka fada masa ita dai tana son koda bashi da komai, ya zo a daura auren kawai. 

      'Dif' na ga kamar na daina gani saboda munin sakonnin. Na yi wurgar da wayar gefe cikin rawar murya na ce " me yasa ka ce ba zaka iya aurenta ba?"

       Kai tsaye ya bani amsa "saboda bana sonta, ban taba jin ina sonta ba. Kuma basu da hujjar da zasu yi min dole saboda ina talaka, ni mutum ne na bawa ba"

      Eh wannan amsar ta wanke shi a wajena, kuma  na ji dadinta.

      Na sake tambaya "yanzu a ina za ka samo musu kudinsu ka basu, kudi har naira miliyan daya?"

     Ya girgiza kai ya ce "babu in da zan samu, na yarda su yi min dukka hukuncin da zasu iya yi min ko da kisa ne."

      Ya riqe hannuna yana hawaye ya ci gaba da cewa "Fatiti ke nake tausayi amma na fi tausayin yaran nan ko da mutuwa na yi dangina kakaf babu mai abin hannun da halin da zai iya riqe ku. Ban gina muku gidan da za ku zauna ba ko a kano. Amma Alhamdulullah gidan mahaifina babba ne za mu iya komawa mu zauna a wannan dakin da kika fara zama kina amarya kafin na dawo dake Bauchi. "

      Na zabura na ce " kamar yaya? Daki daya ciki da falo babu bandaki da kicin sai na tsakar gida, shine zan je in zauna ni da kai da yara hudu? Zaman kISHIN BAL-BAL zan koma mu ci gaba da yi ni da su sahura da Aliya matan yayyanka?"

       "KISHIN BAL-BAL " menene kishin bal bal?" Usman ya maimaita.

      Na ce kishin bal-bal shine kishi tsakanin facaloli wannan kishin ya fi kishin kishiya da kishiya zafi. Ka manta fadan da muka sha yi a baya kafin in dawo Bauchi komai nawa sai da suka farfasa min dan hassada balle yanzu yaransu sun girma. Gaskiya ba zan iya kishin bal-bal ba."

      Usman yayi shiru can ya dago da jajayen idanuwansa ya dube ni ya ce "ina fada miki ne in har aka kama ni aka daure, ki koma gida ki ci gaba da haquri, daga dukkan alamu sai na yi zaman kurkuku."

     Na zabura na miqe tsaye na dora hannu aka na fasa kuka ina ta kai kawo a tsakiyar falo ina surutai. Dakyar Usman ya lallashe ni na dawo na zauna kuka dai ya ci qarfinmu daga ni har shi. Rayuwarmu kuwa sai yadda Allah Ya yi da mu.

***     ***    ***

     Usman ya ci gaba da samun matsala ga takura da barazana daga wajen her excellency, musamman ma da ta ga qanwarta 'yar autarsu Jallah ta shiga wani hali irin na damuwa a sandiyyar ciwon so. Ta na tsoron kada ta rasa ta dan haka ta tsani Usman.  Wayar safe daban ta rana daban ta sha alwashin sai ta wulaqanta shi in bai dawo musu da kudinsu ba. 

     Amma na tabbatar ta tafka babban kuskure ba zata taba samun Usman ta wannan hanyar ba. Dan bashi da kwadayi kuma ba zai taba aikata abinda baya so a cikin zucciyarsa ba, baya daukar wulaqanci kuma.

      Kullum sai ya fita nema amma bai fada min in da yake zuwa ba, yakan samo mana na cefane naira dubu biyu ko dubu uku ma in an dace. Amma fa muna shan matsi daga wajen Godwin maganar kudin haya kullum haqurin nan muke bayarwa mun san ya fi mu gaskiya dan mun qara watanni bakwai ba mu biya ba. 

      Makarantar yara kuwa an koma kuma sabon aji har sun fara zuwa aka kore su.

      Bayan magruba na fito zan sauko qasa in kwaso kayan shanya sai kawai na ga qofar falon Mufidah a bude sai ga Usman dina muraran a zaune akan kujera yana magana da Mufidah, su na fuskantar juna. Ita bata magana ta dora qafa daya kan daya tana danna waya. Sanye take da wani hadden leshi ja da baqi, kanta babu dankwali.

     " Me nake gani, kamar Usman dina. Ko dai gezau idanuwana suke yi min ne?" Zuciyata ta tambayi kanta da kanta yayin da ta fara dukan uku-uku, gumi ya keto min. 

       Ban san sanda na afka gidan ba, na tsaya a kansu ina girgiza kamar 'yar tauri. Da alama Usman ya razana ya yi qiri-qiri yana kallona amma ita ko gogiyar ko a jikinta, bata ma kalle ni ba. 

       Ya yi cimak ya miqe kafin in tara masa mutane. Kalmar da ya fada ta qarshe ita ce "na gode."

       Ita kuma ta ce "babu damuwa, sai anjima."

      Na saka shi a gaba muka fito kai tsaye zuwa falonmu. Na mayar da qofa na datse na kama qugu ina girgiza na ce " talauci yayi talauci, me ka shiga yi gidan waccan mutsiyaciyar? Neman rance ko neman iri?"

     Ya ajiye mukulli yayi tsaki ya wuce cikin dakinsa a fusace. Anan ne aka kwashi 'yan kallon dan tun baya kula ni har ya gaji ya tanka min. 

      Har yanzu dai babu amsa daya da ya fada min ta dalilinsa na shiga gidanta.

       Kwana da kwanaki mu na zaman 'yar tsama da shi. Ina ta fushi shima yana ta fushi. Dan haka ban san hidimar da yake ciki ba haka nima, kudin cefane take ajiyewa ni kuma in ajiye masa abinci wataran ya ci wataran ya qi ci. Gaba daya zuciyata ta kasa kwanciya, ga Jalilah ga Mufidah ga Minat, na daina yarda da shi. 

      Cikin dare Usman ya ce da ni zai tafi Kano da safe, hankalina ya kasa kwanciya musamman ma da bai fada min maqasudin tafiyar ba dan haka na kwana ban rintsa ba.  

      Da asuba ya tashi ya fara shiri, bayan ya dauki wanka ya caba ado gami da fesa turare mai matuqar qamshi. Zuciyata tana raya min ko dai daurin aurensa zaa yi a boye?

      Kudin cefanen da ya miqo min ma ban karba ba sai akan mudubi ya ajiye. Ya kada kai ya yi tafiyarsa abinsa, ya bar ni da takaici a cikin zuciya mai quna.

      Bai damu da fushin da nake yi ba, ya tayar da motarsa ya fice. Na zabura na tashi na leqa ta wundo don in tabbatar, idan ya bi hannun dama cikin garin Bauchi zai shiga amma idan ya bi hagu hanyar Kano ne.  Cikin rashin saa hannun dama ya bi anan na tabbatar da zargina gaskiya ne.  

     Na fallo da gudu na sauko qasa na fito bakin titi ina neman dan acabar da zai dauke ni in bi bayansa,  kasancewar sassafe ne sai na rasa. Na dinga safa da Marwa a tsakiyar titi tamkar mahaukaciya. 

 Kwatsam sai ga Usman ya taho motarsa cike da wasu mata. Wata tsaleliyar budurwa ce ke zaune a gefensa babu dankwali balle mayafi.  

     A guje na tunkari motar saura kiris ta buge ni sai da yayi da gaske ya iya taka burki ya tsaya. Ya na kuwa tsayawa na yi wuf na bude gaban motar na zauna kusa da wannan tsaleliyar budurwa, muka cunkusu. Tana harara ta ina hararrar ta. 

      Gogan naka bai ce da ni komai ba ya ja mota muka fara tafiya. Hanyar Kano dodar mu ka kama.

     Zuciyata tana tsananin quna tamkar wuta ake rura min ci take bal-bal. Babu abinda yake tashi a cikin motar daga ajiyar zuciya sai qwafa, harara da girgiza kai . 

       Ina juya baya na kalli matan dake zaune su uku, sai na ga ashe ta gaba ma bata da kyau kyawawan na baya har da wata mai zubin larabawa.  

      Na sake hargitsa na harari Usman, ya harare ni. Da gangan na dinga murtsikewa ta kusa da ni qafa amma sai ta yi sauri ta janye bata tanka min ba. Na saka a raina yau sai na ga qarshen gudun ruwansu, ko lahira zasu je sai na bi su.

       Yadda Usman yake fincikar motar yana gudu ka san ransa a bace yake kai ka ce sama za mu tashi, ni kuwa banqi ace motar ta yi quli-qulin kubura da mu ba kowa ma ya huta.

       Ba a magana balle a tsaya sallah ko rage mara, tafiya kawai yake yi ba tare da yana kaucewa rami ba.

       Wata zazzaqar murya ce ta daki kunnuwana daga gidan baya "direba akwai na wudil kafin ka tsallaka gada, ka ajiye ni.'

     Na ji kaina ya cushe tunanina ya wargaje gaba daya, na rasa me take nufi da hakan. Mu na isa wudil ya tsaya a inda ta umarce shi. Kudi ta zaro ta bashi ya bata canji. Sai na ji zuciyata ta yi tsalle sama ta dire . 

      Nan da nan qirjina ya fara bugawa. Zuciyata ke tambaya "kada fa a ce ba 'yan matansa ba ne, fasinjoji ya dauko."

       Mu ka ci gaba da tafi kaina a qasa na kasa hada ido da shi.Daidai wata unguwa da ake kira mariri, ta kusa da ni ta ce "direba akwai na nan." 

      Ta zaro kudin mutum biyu ta bashi nata da na daya daga cikin 'yan baya.  

      Ya na tsayawa ta harare ni ta ce " ke dogari zan fita ." 

       Kaina a duqe saboda kunya na fita sannan ta fice 'yar uwarta ma ta fito, sai suka gwaba min baqar magana kalmar dai ta "a koma makaranta jahilci na damuki."

       Bani da bakin ramawa, saura mace daya a motar itama a hotoro ta sauka, da za ta fita sai ta ce "sannu  da qoqari direba,  ina baka shawara ka wuce da ita gidan mahaukata kawai." 

      Daga ni har shi babu wanda ya iya magana . 

Ya ja mota ya ci gaba da tafiya. 

         Kamar daga sama na ji wata kakkausar murya mai firgitarwa "ke kuma a wacce unguwa za ki sauka?" 

       Na dago a firgice na dube shi, fuskarsa babu annuri, ainahin tsana ce ta bayyana. 

      Cikin rawar murya da in'ina na ce " dan Allah Usman ka yi hakuri na zaci..." 

      Tsawa ya daka min sannan ya bankada motar gefen hanya kamar zamu afka kwata, ya taka burki ya tsaya.

       Ya tambaya  " ina yarana?" 

      Sai a lokacin na tuna ashe na taba haifar yara guda hudu qanana har da me shan nono, su kadai na bari a gidan, qofa kuma a bude. 

      Na dora hannu akai na rusa kuka na ce  " na Shiga uku Usman na manto su a gida su kadai kuma qofar ban rufe ba,  dan Allah Usman ka yi hakuri mu juya Bauchi." 

       Ya sake fusata ya ce   "fita daga cikin motata." 

       Kafin in sake cewa wani abu ya sa hannu ya bude qofar da nake jigine, ya saka qafa ya tunkudo ni waje.  Ya ja motarsa ya tafi abinsa. 

        Ban taba zaton Usman zai iya daukar irin wannan mataki a kaina ba, yadda yake tsoron bacin raina.

Sai a lokacin na dubi shigar da na yi, bani da riga sai daurin qirji da hijab a baibai,  takalman qafata kuwa daya kafar silifas ne, dayar kuwa takalmin Usman ne sau ciki.  

       Duk wanda ya tunkaro ni sai ya yi sauri ya kauce gudun kada in kai masa duka, tabbas su na da gaskiya dan babu maraba ta da mahaukaciy , na yi saranda kawai na yarda na sami tabin hankali.

      Rigijigafji ta ina zan fara? Shin gidanmu zan tafi, ko gidan su Usman, ko kuwa gidan qawata, ko kuwa Bauchi zan juya? saboda yaran da na baro ban san ma halinda suke ciki ba. 

       Ga shi ba ni da waya balle in kira Umma ko Safiya in ce  su dauki yaran su riqe min. Ga shi bani da kudin motar da zan koma Bauchin ma kuma ba zan iya shiga gari da wannan shigar ba. 

      Dan haka ba ni da zabi,  kawai sai na fara bara ina cewa a taimaka min da kudin motar da zan koma Bauchi.

      Gaskiya almajirai su na kallon ikon Allah, ga kudi nan cusu-cusu a aljihun bil-adama amma dakyar wani zai zaro naira biyar ya miqo ita din ma sai ya nemi kwarababbiya wacce ta kusa rabewa biyu sannan ya miqo. Mai imani kadan shi yake miqo goma mai babban imani shi yake bayar da naira ashirin. Wani kuwa hanci yake toshewa ya wuce. Allah dai Ya rufa mana asiri duniya da lahira, amma na ga wulaqanci.

       Na fashe da kuka na yi kuka har na gaji ga yunwa ga qishirwa, babu wanka, babu sallah gashi an dade da yin azahar la'asar ta kusa ban tara naira dari ba.

      Tunanin yarana kadai ya ishe ni ban sani ba ko sun bude get sun fita nemana ga babban titi, koma dai mota ta kade su ban sani ba. 

      Tamabaya nake yiwa kaina "ko me zasu ci? Ina zasu nufa? Wanne irin kuka  yau zasu yi in sun tashi sun ga babu uwa babu uba? Haidar mai shan nono ga zazzabi yana yi da gudawa ban san halinda yake ciki ba. 

        "Innalilahi wa inna ilaihi rajuun" na yi ta karantawa babu wanda ya zalumce ni nice na zalumci kaina na yarda na dauki laifin. Ina tsoron rasa Usman ma gaba daya dan da wuya ya ci gaba da zama da ni, na san mai haquri bai iya fushi ba. Duk duniya babu wanda zai bani gaskiya idan aka mayar da wannan zance. Iyayena sai sun fi kowa jin haushina da yin Allah wadai da ni, yadda suke qaunar Usman suke gode masa ba a taba yin siriki mai mutunci irinsa a gidanmu ba.

       Na tashi da gudu na tare wani adaidaita sahu na ce ya kaini tashar mariri, dan babu yadda zai yi na riga na shiga na zauna ba zai iya kora ta ba amma na fuskanci kallon mahaukaciya yake yi min dan na jinm wasu tambayoyi na rainin hankali da yake ta jero min. 

      "Ke yanzu in an kai ki maririn kin san in da za ki je? Ke wai ma kina da kudin biyana?" 

     Na amsa masa da "eh ina da kudi kuma na san inda zan je."

    Ya ja muka tafi amma fa kowa ya tsayar da mu sai ya fasa shiga, na san kuma qafata suke hangowa da qaurina a waje tabbas babu mai zama tare da mahaukaciya a bayan adaidaita kada  tsautsayi ya sa tayi wurgi da shi waje. 

     Mu ka isa bakin tasha yana tunanin kudi mai yawa na miqa masa, naira casa'in da biyar kudina kenan na miqa masa su ma kuma a yagalgale. 

         Nan fa fada ya tashi ya dinga kwakwazo "ke kadai fa na dauko shata amma ki bani wannan kudin."

       Wani mutum ya zo wucewa ya tsaya, don ya sasanta shine ya cika masa naira dari. Kalmar da ya fada ma kadai ta isa kowa ya waiwayo ya sake dubana.

      Ya ce "baka ganin yadda take, kan fa ba daidai ba ne, ka yi mata uzuri mana daga gani ma bata dade da kamuwa da haukar ba, da alama iyayenta ko mijinta basu san ta fito ba ma. Allah Ya bata lafiya kawai."

        Mai adaidaita ya ce "ko gidan radio zaa kai ta a yi cigiyar danganta amma gaskiya wannan sabon kamu ce bata yi datti da yawa ba." 

        Su na cikin wannan shawara na rantuma da gudu cikin tasha, ai shikenan ta tabbata aka dinga kaucea da gudu ana bi na da addu'a Allah Ya baki lafiya. 

       Fargaba ta guda daya ce ina tsoron kada wani ya dauke ni a hoto ya watsa a social media, ko in hadu da wadanda suka sanni. Ina tafe ina rufe fuskata har na je layin masu lodin Bauchi. Na ce a nuna min direba ina da magana da shi. kallon tara saura kwata suka yi min suka watsar, rashin sani ya fi dare duhu domin da sun gane ni ba zasu yi min haka ba, ni ce dai wannan hajiyar da suke gaisarwa har qasa, take yi musu rabon kudi su na daukar mata akwatuna da gudu. Dan shatar mota ma nake dauka ni kadai daga sai yarana har qofar gida. Yau sai gashi babu wanda ya kalle ni ina ta magana. 

       Daga baya wani ya daka min tsawa ya ce "ke wai me direba zai yi miki ne kike damun mu?"

       Na langwabe kai na ce "kudin motata na baro a gida can Bauchi zai kai ni har qofar gida sai in shiga gida in dauko masa."

      Qafata ya fara kallo ya kalli takalmi silifas da cover shoe na maza. 

       Sai yayi dariya ya ce "kwarai kuwa na ga alamar ya kamata a kaiki har qofar gida daga nan ma sai an hada miki  da turu."

      Wani daga cikin su ya ce wanne gidan wai take magana, ba Dawanau da take nufi? wannan daga gani ballowa ta yi baa sani ba."

      Kamar daga sama na ji wasu mata na magana akaina. 

     Dayar ta zunguri dayar ta ce "lah kin ga matar direban nan ta dazu da muka zo tare da ita."

     Ina juyawa muka hada ido da su sai na shaida su nima suna muka.ajiye a mariri, sai na fashe da kuka na tunkaro su.

      Na ce" Bauchi za ku koma har kun gama abinda ku ke yi?"

     Daya ta tabe baki ta ce  "eh mun gama, kamar yadda ke ma kika gama abinda ya kawo ki."

      Su ka wuce suka bar ni sai na biyo su a baya har sun shiga mota sun zauna sai na je jikin windon da suke ina yi musu magana cikin rada na ce "ku taimake ni da kudin mota ko da bashi ne in koma gida na baro yarana qanana babu kowa kuma a gidan."

      Wannan karon fusata dayar ta yi ta harare ni ta ce  "kuma ina ruwanmu wannan matsalarki ce. A qarshe dai kin ji kunya kuma kin bata alaqarki da mijin da kike yiwa kishi. Kin wulaqanta kanki kin wulaqanta 'yayanki shima kin kunyata shi. Wallahi da na san in da zan sake ganinsa sai na aure shi in ga yadda za ki yi."

      Tabbas wannan kalma ta qarshe ta bata min rai, ta fusata ni sai ma na manta da hali da nake ciki gaba daya na rikice.

      Na bata amsa na ce  "ki auri mijina kamar yaya? Ai mai auren mijina sai ta shirya?"

     Dayar ta ce min "ke ki yi shiru ana qoqarin a taimaka miki ki koma wajen 'yayanki har kina da bakin yin fada?"

      Mafadaciyar ta ce " waye zai taimaka mata? sai dai ke amma ni ko sisi ba zan bawa wannan ba. "

        Sai ga Danjuma direba ya iso yana niyyar kora ta.

    Na dube shi a fusace na ce "ba ka gane ni ba ne Danjuma? Mamar Ahmad ce fa da ka saba kai ni Bauchi matar Usman banker."

       Ya bude baki yana kallona kawai sai can ya ce  "Ah hajiya me ya faru ne haka, lafiya? Innalilahi  lafiya kuwa? Mota ce ta fadi da ku?"

      Kowa ya bude kunnuwa yana so ya ji abinda zan ce sai na ce "ka kai ni Bauchi kawai har qofar gida zan baka kudin matarka, har ma in qara maka."

     Nan da nan ya bude qofar baya kusa da masifaffiyar matar nan.

      Ya ce "ki zauna da 'yan uwanki mata a baya shikenan ma motar ta cika a kwai wani a gaba daman."

     Na girgiza kai na ce "gara in zagaya wancan gefen ba zan zauna da wacce take qoqarin aure min miji ba."

      Na zagaya na zauna a kusa mai mutunci ta na mai yi min nasiha a nutse ta yadda zan dinga bawa zuciyata haquri da juriya in daina zargi da kishi babu kyau. 

     Ahlul kitabu ne su dukka amma na yarda da cewa ta fadi gaskiya, na yi mata godiya kawai.

     Har zan karbi wayarta in kira gida in ji halinda yarana suke ciki amma sai na tuna da cewa ban san lambar kowa ba.

       Har muka isa Bauchi masifaffiyar matar nan ban daina jin haushinta ba, daga ta daga ido sai ta ci karo da harara ta. Hannu take kewayawa a goshi da kafadunta tana kiran mai cetonta. Wato ga mayya tana neman tsari.

        Mun isa Bauchi bayan sallar Isha'i takwas ya gota, direba ya sauke kowa a tasha ya wuce da ni gida. Ina ta salati ina fargaba abinda zan je in tarar. Ya na tsayawa a bankin get na fito da sauri na ce ya tsaya ya in dauko masa kudin motarsa. Abin mamaki sai ya ce in bari. Na tambaye shi dalili sai na ga idanuwansa ya cika da hawaye.

     Ya ce "Usman mijinki  mutumin kirki ne shine ya siya min tayoyin motar nan wani lokaci da ya je tasha ya tarar bana aiki, motata ta tsaya kuma ya biya  min kudin gyare-gyare komai da komai har sai da motar nan ta tashi. Zaa kai shekara guda kenan yanzu, dan haka naga matarsa a cikin wani hali ba komai ba ne dan na taimake ta."

       Dadi ya kama ni dan na rasa yadda zan yi daman, kudin cefanen nawa dubu daya da dari biyar ne kuma kamata yayi in bashi kamar dubu uku. Sai na yi godiya na shiga cikin get da sauri shi kuma ya ja motarsa ya tafi. 

       Tanimu bai gane ni ba ya taso a fusace yana yi min tsawa.

    "Ke! ke! Daga ina ? Ina za ki je?"

     Bana son bata lokaci na sanar masa ni ce. Sai ya bude baki sororo, ya ce " Ah Hajiya daman kin fita ne? Anan muka sha wasan keke da yaranki dazu da yamma." 

       Na yi ajiyar zuciyar jin dadi na ce " su na ina yanzu?"

     Da alama ya yi mamakin tambayar, sai ya ce " ah sun shiga ciki ai."

     Na tambaya ko Usman ya dawo?  

      Ya ce "ai oga Usman tunda asuba ya fice."

      Daman sanda na wuce Tanimu yana bandaki bai ga fita ta ba dan haka bai san bana nan ba.

       Na rasa in da zan fara nufa shin sama zan hau ko gidan Safiyya da Umma zan fara shiga? In tambayi inda yarana suke. Amma kuma bana so su ganni a haka dan haka na haura sama da sauri. 

      Kash! Mufidah na ci karo da ita tana sharar matattakala, tunda haka Allah Ya halicce ta, tana da iskar yin shara dare da rana.  

       Da alama ta razana da ta ganni yanzu a cikin wannan shigar, ni kuwa a duniya ita ce ma bana so ta gani a cikin wannan hali. 

      Aka hau kallon-kallo, ta  qurawa qafafuwana ido. Na bata fuska, raina ya baci, na zo na wuce ta. Ta sake bin qaurina da kallo dan daurin kirji na yi zanin bai sauka ba. 

       Ina murda qofar falona sai ta budu, na shiga da sauri na kalli falon komai yana nan a yadda na bari, na runtuma cikin dakunana na lelleqa babu kowa.

       Na saka wata rigata abaya na jawo hijabi na saka na fito a gigice. Na iske ta, ta gama sharar amma tana tsaye a bakin qofarta tana kallona bata ce min komai ba ban ce mata ba sai harara na sauka qasa. Gidan Umma na so in hau, sai na jiyo muryar yarana a gidan Safiya a dakin Mus'ab su na wasa.  

      Dadi ya kama ni na nufi bakin qofar da sauri, bugu daya na yi, Safiya ta bude na shiga na iske ita kadai ce a falon. Mu ka hau kallon-kallo fuskarta cike da mamaki. Na tambaya su Ahmad su na nan? Ta gyada kai gami da jero min tambayoyin da ban san amsarsu ba. 

       Ta ce "ashe bakya gida tunda safe, ni ban ma sani ba, sai da yamma Umma ta ce ga yaran nan zata fita unguwa. Kin yi tafiya ne? Ko wajen Boka kika koma?"

     Na wuce cikin dakin da sauri, su na ganina sai suka kwashi tsalle da ihu suka rungume ni. Kukan dadi ya balle min wanda na kasa tsayar da shi. 

     Na dubi Safiya na yi mata godiya na kwashe su muka fito. An yi musu wanka tsaf da kayansu wakakku. Abin tambayar shine gidana aka shiga aka bincike aka dauko musu wadannan kayan? Dan wadannan kayan sababbi ne a dakina suke a cikin durowata. Shin Safiya ce ko Umma.? Amma na sha kunya dan zasu ga gidan qayau a bushe, falo babu kujeru sannan ko ina a hargitse babu gyara. Me zasu dauke ni? Qazama, ballagaza? Ai da sauqi tunda su ne suka shiga gidan  kowa ya san kowa, tunda ba Mufidah ba ce ta shiga ai da sauqi. Ko ma dai me zasu dauke ni sai dai su dauka tunda na dawo na sami yarana lafiya kalau Alhamdulillahi..

     Safiya ta rako ni har bakin qofa tana so ta ji amsa amma na kasa magana, na ce ta bani aron wayarta in kira mijina. Babu musu ta  miqo min, daman lambarsa ce kadai na haddace a duniya, ina kira wayar ta shiga da alama bai san lambar ba ya dauka. Bayan mun gaisa ya tamabaya wacece? kafin in gama bashi amsa ya gane ni sai ya katse. Na yi ta kira ba amsa daga qarshe ma ya kashe wayarsa gaba daya. Babban tashin hankalina muryar wata mace na ji a gefensa tana ce masa Usman kalli. 

      Kuma duk gidansu babu mai kiransa da wannan sunan Usman, ko ace Malam babba ko ace masa Baban gida. 

     Toh, wannan wacece? A ina yake yanzu? Gashi bani da lamar kowa a 'yan gidansu akaina balle in kira a fada min inda ya tafi. 

     Raina ya baci hankali idan yayi dubu ya taci.   

     Safiya ta kula da hakan sai ta tabe baki ta ce "tsuntsun da ya ja ruwa shi ruwa kan doka.  Na baki shawar kin qi ji sai da kika je kika karya mana sirrinmu, mun koma ma dan a Mayar gyara ya kore mu, ya ce baya gaba ya koma baya. Ai gashinan ba mu kadai kika cuta ba har da kanki. Yanzu haka auren stephanie yana daf da mutuwa danginsa da shi kansa mijin sun tisa ta a gaba. Ki duba agogo, qarfe tara ta wuce amma babu Dr.isa babu alamarsa baya dawowa gida sai qarfe sha biyu na dare sannan ya zauna a mota yayi ta wayar soyayyarsa sannan in ya gama ya shigo gida, in na yi magana ya ce mararsa lafiya ne suka kiran shi. Ai ga irinta nan ke ma har kin fi mu shiga masifa tunda 'yan matan sun fara zuwa har gida su na neman mijinki."

       Na zazzare ido na tamabaya " mijina kuma?"

       Ta harare ni ta ce  "Hmmm da yamman nan wata mai.kyau ta shigo nan, ta ajiye tsaleliyar motar ta a wajen get ta ce sunanta Jalilah tana neman Usman ne an ce nan ne gidansa." 

     Ban san sanda na dire Haidar a qasa ba na zaunar yana ta ihu ban kula shi ba saboda wani gumi ne da kartawar ciki suka hadar min,  sai kuma na fara ganin duhu-duhu. 

      Na laluba hannun Safiya na riqe gamm na ce "Safiya yaya zan yi? Kamar baba gani sosai." 

    Takaici ya sa ta fusge hannunta ta ce " ki tambayi kanki, kin dauka mu kadai kika yiwa mugunta? Wallahi ba mu ga komai ba ma kamar ma wani kurtun farin jini ne ya fashe musu, mata masu aji daga ko ina sai bayyana suke suna ta binsu. Kin san kuwa Murjanatu Bibi su na waya da mijjna? Hmmm soyayya ma ta qullu  saura  ke,  ke ma na san za ki ji wani labari daga baya."

      Na fashe da kuka na ce  "Safiya ki fada min gaskiya in kin san wani abu da yake faruwa tsakanin Usman da Mufidah?"

     Safiya ta ce " Ah Mufidah ai ta fara daukar ragamar aikin matar gida Usman ma da dadewa. Umma ta ce min  yaranki ma a wajenta su ka wuni sai da yamma ta sauko da su."

     'Dararam dam'  haka na ji wani abu ya tsargo min. Zan sake yin magana motar Dr.Isa ce ta danno kai.

       Safiya ta ce "bari in shiga ciki, kada ma ya ganni anan dan gaba muke yi kwana da kwanaki ba ma magana."

       Ta tafi ta bar ni a tsaye yara kuwa tuni sun watse su na ta wasa da guje-guje. Na surfa musu zagi na ce su taho mu tafi. Haidar na wawura a fusace na hau sama dan bana so ma Dr.Isa ya fito daga mota ya ishe ni da tambaya. Haushinsa na ke ji , manyan munafukan dinkin duniya wato ya hade da Murjanatu Bibi na san shine ma zai cusawa Usman raayin son Mufidah nan gaba.

     Abin takaici muna hawa sama sai yara suka nufi qofar falon Mufida zasu kwankwasa, da na yi kukan kura na cakumo su sai na dura su a cikin baqin falona marar haske.

       Budar bakin Ahmad ke da wuya sai cewa 'yan uwan dama mama bata dawo ba, da a gidan Anti Mufida zamu kwana. Gidan ta mai kyau ya fi namu kyau ga haske ga Ac,  ga kayan dadi."

      Sauran suka "Eh wallahi daman acan ta kwana."

     Kash! Sun ci saa bani da kuzari, yunwa ta gama cinye ni da yau sai na yi lugude a kan ruwan cikinsu,  amma fa ya sha zagi na ce toh ko zai canza uwa ne ya kaura can.  

       Da gudu suka watse suka shige daki. Haidar dai nono yake nema, bai san babu komai ba ma saboda ban ci komai ba.

      Na laluba na shiga kicin, na kunna kyandir na dafa indomie guda daya da shayi, amma tsabar tashin hankali da gajiya da wahala na kasa cinyewa da kyar na tura na dora da ruwan shayi. 

      Wannan ita ce baqar rana da na taba haduwa da irinta a rayuwata. Tun daga safe har dare babu alkhairi, sai baqin labari nake ta haduwa da su.

      Bayan yara sun yi bacci na shiga na yi alwallah Ina ta jero salloli azhar, la'asar, magruba da  Isha'i dan dukka ban yi ba sai yanzu. kuka na ke ta yi wiwi ina fadawa Allah. Shine Ya kaddara min shine Zai yaye min. Amma ina addu'a har bayan raina kada Usman ya qara marmarin auren wata mata ko ya ji yana son wata. Kada Allah Ya nuna min wannan ranar da Usman zai auro wata.

       Ban sani ba bacci nake ko suma na yi, ko kuwa a ido biyu ne, ko dai a mafarki ne? Na ga mata kala-kala sun zagaye Usman kowacce tana cewa mijinta ne ni kuma sun tunkude ni a gefe guda. Daga kan gado na rintimo qasa, na tashi firgigit na ji ana kiran sallar assalamu.        

     "Auzubillahi da wannan mummunan mafarki." 

Na fada a bayyane.

      Na tashi a gajiye zuciyata baqiqirin na yi sallar assalamu da kyar, na rasa ma abinda zan dafawa yara. Can na hango wasu sauran indomie guda 2 haka na dafa musu suka ci hade da baqin ruwan shayi ni ban samu na ci ba ma. Na yi wanka, na yi musu wanka na ci gaba da safa da marwa a cikin gidan 'kwalam' babu komai. 

       Na tuna irin rayuwar qasqancin da na shiga jiya har da bara, na tuna yadda na yi sakaci har mata suka fara sinturi neman Usman har gida, abin ya kai har haka  mace ta  tako gidan aurena tana  neman mijina ba zai yiwu ba. Allah Ya yayyafawa abin ruwan sanyi da ta zo bana nan, na tabbatar sai an dauki gawar daya daga cikinmu.

      Na tuna yadda Mufidah har ta sami dama daukar yarana ta kai gidanta, ina kyautata zaton ma ita ce ta shigo har cikin dakina ta zabarwa yara kayan da suka saka, ta qarewa gidana kallo ta zuba asirin da zata zuba. 

        Cabdijam tabbas da sake, lallai ba zan dauka ba, ga kuma Usman din can a Kano tare da wasu matan ma dan na ji muryar wata a kusa da shi. Wallahi ba zaa kashe ni ba, babu sani babu sabo, babu boka babu Malam daga 'yan matan har Usman din na daina ragawa kowa." 

      Wata baqar kalma ce ta daki kunnuwana daga bakin Nazifi ya ce su zo su je gidan Anti Mufidah su ci kaji kuma  ta kunna musu cartoon saboda nan gidan babu dadi.

    Sauran suka ce "eh wallahi mu je kawai in mama ta shiga daki."

      Na juyo na dube su cikin fushi, da har zan dake su sai na fasa, na san ba yin kansu ba ne yaudararsu aka yi da kayan dadi. 

     Na shiga daki a fusace na dauko mayafina na yafa na dauki Haidar na ce sauran su biyo ni. Na kulle gidana muka sauka qasa, akan hayar mu ma ta sauka su na hira su na cewa mun zaci ma gidan Anti Mufidah zaa kai mu. 

      Gidan Safiya na je na buga mata qofa, ta fito a gigice da alama tana cikin damuwa dan idanuwanta face-face da hawaye.

       Ta kalle ni na kalle ta, na ce " Safiya ba zan iya daukar wulakanci ba, yau dai zaa yi ta ta qare. Yanzu dai ki ajiye min yaran nan ina zuwa."

      Ta tsaya tana kallona cike da rashin fahimta, na dire Haidar a falonta na tura sauran cikin falon na jawo musu qofa na rufe. Wasu su na ta ihu su na kiran sunana na fice da sauri. Safiya dai ta sanqare a tsaye ta kasa fahimta ta.

      Sama na koma gidan Mufidah na nufa kai tsaye, na yi mata bugu irin mai firgitarwa. Dan ta san ba alkhairi ba ne ya kawo ni. 

       A gigice ya fito da alama daga kicin take na ganta sanye da rigar girki (apron) da hular girki da wani takalmi marar nauyi, wai su 'yan gayu komai sai an bi qa'idarsa. Ta sake firgita da ta ga ni ce, musamman yadda nake a fusace. Bana buqatar sai an yi min iso kawai na yi ciki da ita na shiga falon. 

       Ta qi rufe qofa kuma ta qi shigowa ciki sosai ta na ta bi na da kallo, ina ta kai kawo a cikin falon da takalmi na shiga kuma na taka mata kafet da shi.Ta na ta kallona da alama ta tsorata sai da ta ji abinda take dafawa ya fara qonewa sai ta shiga kicin da sauri ta kashe wutar, ta sake fitowa ta rabe a jikin bango daf da qofar fita tana kallona.  

      Na tsaya a gaban mudubi da teburin da ke falon, ta jera hotunanta Dana 'yan gidansu, wasu ita da mahaifinta, wasu kuma ita da wannan mutumin da yake yi mata tsawa, da alama dai akwai kyakykywar alaqa a tsakaninsu dan na ga ko ina ita da shi ne. 

      Na isa zuwa jikin bango na ga wani qaton hoto an manna an rubuta Chief Judge Justis Hamza Dayyab.  

      Na san fuskar mutumin a talabijin da jaridu shine alqalilin alqalai na qasa gaba daya. 

    Na tabe baki na fada cikin gatsali na ce "Hmmm ashe shine babanki, Babba 'yar Babba, babba sai dan babba. Ke lauya, Mahaifinki alqalin alqalai na qasa gaba daya, shine kike tunanin za ki taka Fatima Aududu ki kwana lafiya, ko kwana lafiya ko? Qarya ne wallahi, duk da ina 'yar talaka amma na san 'yancin kaina." 

    Na juyo na sake dubanta duba na takaici na ce "ki na taqama da kudi, ilimi da martabar gidanku dan haka ki na ganin za ki iya siyan mijina da kudi kenan?  Ki na ta bibiyarsa a boye, tun ba na yarda har na fara yarda, dan rannan  na ga ya shigo  gidanki ya zauna a falonki. Kada ki dauka Usman zai iya sonki ko aurenki, ba zai taba iya zama da ke ba dan ba kowacce mace ba ce take burge shi ba musamman ma ke. Baya sonki, baya son ganinki, kuma ya fada miki da bakinsa. Kada ki kuskure ki tafka wannan kuskuren."

      Ajiyar zuciya ta yi sai ta saki wani murmushi wanda bai kai zuci ba, ta fara tafiyar taqama. Ta cire hular kanta ta yasar a qasa, ta cire rigar girkin (Apron) ta watsar a tsakar falon, ta girgiza kanta sai gashin kanta ya barbaje ya tashi qaho-qaho ya tsaya, da alama bata yin retouching, natural gashi ne. 

       Ta bayyana daga ita sai farar shima da wando Jeans iya cinyarta ko guiwarta bai rufe mata ba.

    Ta saka qafa ta buga qofar falon ta rufe sai ta sa mukulli ta datse, ta zare mukullin ta bude gilashin windo ta wurga shi qasa. 

       Wannan karon ji nayi gabana ya fadi na tabbatar itama ta shirya yin fadan dan haka sai na cire mayafina na yi danmara da shi. 

     Maimakon ta tunkaro inda nake sai ta tafi kan doguwar kujerarta daga tsaye ta fada 'rimm' sai ta fara bacci mai kama da suma.

       Na tabbatar wannan abin  ba na lafiya ba ne, daga nan maganar boka ta dinga dawo min da ya ce ba zan iya da Mufidah ba shu'uma ce, ya ce shi ma kansa ta fi  qarfinsa asiri ba zai ci ta ba. Na tuna irin abubuwan da ta yi kwanaki har sai da Usman yayi mata rukiyya, sai na tabbatar yau na kawo kaina babu mai fitar da ni kuwa sai Allah. 

     Na zabura na tafi da gudu na murda qofa amma qofa a kulle, an kuma yasar da mukullin a qasa. Na yi wuqi-wuqi ina tunanin mafita, na ce ko ta windo zan haura in dira qasa? Na tu na ai akwai qarafe masu qwari ba zasu banqaru ba.

     Wata murya na ji mai amsa kowa, ma'ana anan ake maganar amma kuma tana amsawa daga can nesa. Na waiwayo da sauri Mufidah na gani a cikin wani yanayi wanda ba zan iya kwatantawa ba, kamanninta sun juye, idanuwanta sun firfito sun yi manya-manya tana magana da labbanta amma muryar maza ce.

    Ta ce " Ke Fatiti kin dame mu amma yau ita ce ranar qarshe da za ki sake takurawa godiyarmu. "

     Ai tunda na ji an ce god'iya na san iyayen gidan ne wato jinnu, dan haka sai na daka tsalle na fadi a bakin kicin ina karkarwa, gaba daya addu'oin tsari da na qona aljanun da na iya a baya a yau dai na manta su.

       Ta na zaune gashin kanta ya rufe mata fuska, kanta a sunkuye a qasa sai na ji wata guguwa ta taso, falon gaba daya ya hau girgiza ina ga dai an yaye rufin kwanon ne gaba daya, yadda na ga komai na kadawa.

      Na tashi da gudu na bude labulen falon ina kurma ihu ko Allah zai sa su Tanimu su jiyo ni su kawo min dauki. 

     Wannan muryar dai mai amsa-kowa ita ce, ta ce min  "ai a halin yanzu babu mai iya jinki saboda ba kya cikin duniya, yanzu a bayan duniya kike kin zo garinmu."

      Hawaye da gumi da majina ban san wanda ya fi wani yawa ba, gaba daya fuskata ta yi sharkab. Ina neman ceto da agaji daga Rabbil samawati. Ashe jiya ban ga masifa yau ne ainahin masifar take.

      A ka ci gaba da zayyano min manyan lefukan da na aikatawa god'iyarsu har da qazafin da na sha yi mata a waje Usman. Sai a lokacin  su ka sanar min cewa ina da ciki kuma na 'ya mace shiyasa ma zasu sassauta min. Ban san ma ina da ciki ba amma dai ina ta jero musu godiya akan sassaucin da su ka yi min. 

        Bayan wannan muryar na sake jin muryoyi daban-daban, wannan ya zo yayi gargadi ya tafi, wancan ya zo yayi ya koma. Wasu maza wasu mata wasu matasa wasu tsofaffi. Kowa yana yi min  gargadi akan in kyale Mufidah bata lissafi da ni, ba ta lissafi da mijina, ita ba biladama zata aura ba ma. Su ka bani labarin zuwana wajen boka kuma suka gargadi ni kada in qara taba Murjanatu Bibi qawarsu ce masoyiya. Na ce na yarda ayi ahakuri, a durqushe nake na daga hannayena sama na yi saranda. Amma kamar ma ba daga  bakin Mufida maganar ke fitowa ba na ganta a kwance kamar mai bacci bata motsi.

      Sai na ga kamar an yi wurgi da ni, saboda ni da nake bakin kicin sai na ganni a bayan wata kujera, na tabbatar an dirgo da ni cikin duniya. Sai na ga falon ya daidaita na daina jin qarar guguwa, iskar ta daina kadawa.

       Na tashi na ga yadda na zama, takalma duk sun kama gabansu, mayafina a gefe, dankwalina a can nesa, dankunne daya ma ya bata. Na leqa fuskar Mufidah a hankali sai na ga ta bude ido ta dube ni, sai ta bude ido ta kalle sannan ta zabura ta tashi zaune kamar mai bacci da alama bata san duk wannan gumurzun da aka sha ba. Abin mamaki da na dubi agogo na ga har azahar ta yi qarfe biyu, ni da na shigo gidan da qarfe takwas da rabi na safe.

     Ni da ita muka hau kallon kallo ta cika da mamaki da ganina a gidanta. Alamunta sun nuna tana tambayar zuciyarta me ya kawo ni gidanta?

     Na je na har hado kayana na riqe a hannu, dan bani da nutsuwar da zan sassaka.

      Na ce "Anti Mufidah bude min qofa zan tafi."

     Ta yi shiru bata amsa min ba, can ta miqe ta nufi ciki  dakinta ba jimawa ta fito da   ta tashi fitowa sai gata dauke da qatuwar kwarya. Gabana ya na ta faduwa na ja da baya na tsaya ina qyarma in tsoron ko ni zaa saka a cikin kwaryar ko kuma kurwata. 

      Ta zo ta zauna ta ajiye kwaryar sai ga wasu mucizai manya-manya guda biyu ta saka daya a wuya dayan kuma ta dora akan cinyarta tana shafa su, su na ta maqalqale ta. 

     Na watsar da kayan hannuna na kurma ihu na haye kan dining table dinta na tsugunna, ina neman afuwa. 

     Ta dube ni ta yi dariya ta ce " zo ki taya ni wasa da abokaina. Au ashe ban taba baki labarin cewa na kware wajen yin wasa da miciji ba ko? Toh kinga abokaina shiyasa kullum nake gida bana shiga harkarki."

      Ina fashe da kuka na ce "na gani amma dan Allah ki bude min qofa in fita na bar yara a gida su kadai qanana. In ci alfarmarsu, su na sonki ke ma kina sonsu."

    Ta kwashe da dariya wata irin dariya wacce ba irin ta mutane ba.  

     Ta ce "au ki na tausayin yaran amma jiya kika tafi kika barsu? Kika ci kwalliya da takalmi silifas a qafa daya, daya qafar kika saka takalmi  sau ciki ki tafi tun daga safe har dare? Yau ma kuma ba zasu ganki ba, sai gobe mu na nan daga safe har dare watakila ma mu kwana muna hira.

       Kin san kidnapping ko? Na yi kidnapping dinki sai mijinki ya zo zai biya kudin fansa idan ya kasa biya kin zama baiwata. Amma fa ni bani na kawo ki ba ke kika shigo da qafarki har da takalma a qafarki kika taka min kan kafet din da nake sallah."

     Na rusa kuka na ce "na ji dukka na san laifina ne  amma ki yafe min. Dan Allah mufidah na daina ba zan sake shiga harkarki ba har duniya ta nade."

      Ta kwashe da dariya ta ce " ni da ke fa mutu ka raba babu mai rabamu sai dai mutuwa, ai daga yau kam mun zama daya, kin zama ta mu."

      Sai a lokacin na fara tunawa da wasu ayoyi na cikin qur'ani wanda ake tunkarar mugu da aljan. Na yi ta karantowa da qarfi ina yi ina kuka ina karkarwa, duk inda na cafka sai ta qarasa min . 

      Mucizan nan su na jikinta tana ta sunbatarsu. Tabbas na yarda shu'uma ce asirin ma ba zai ci ta ba.

      Mufidah ta fara magana da su wani lokacin ta yi wani yare, ta yi musu da Hausa, ko ta yi turanci, sai ta yi musu fito ko busa da nski da kunnuwanta ko ta yi  shuuu da baki kamar wacce ta ci yaji. Su ma mucizan su na yi mata fiton kenan tana jin yarensu su na jin na ta. 

       Wannan karon sakinsu ta yi a tsakar falon su na ta shawagi, tuni na haye kan Dining table daga nan na kama windo na tsaya har sai da na ballo mata da labule. 

     Dariya take ta gyagyatawa kamar cikinta zai fashe. In ta ce su yi kwana sai su yi kwana idan ta ce su dawo wajenta sai su dawo, idan ta ce su shiga kicin sai su shiga. 

       Na yi ihu da magiya har sai da muryarta ta disashe, matar nan imanina kadan ne.Ba ta ji tausayina ba ko kadan, sai da taga na kusa shidewa zan suma sannan ta kira su suka koma wajenta. Dan fa ta ce da daya ya hau kan windon da nake, har ya fara hawa. 

       Daga qarshe ta ce su shiga cikin kwaryarsu su kwanta  suka shiga suka kwanta luf. 

       Sannan ta dube ni ta ce in sauko sun yi bacci. Na sauko yayin da hannuwana da qafafuwana dukka sun kunbura sun yi jajawur. 

      Ta ce in shiga bandaki in yi alwallah in yi sallah, ga shi har la'asar ta yi ita hutun sallah take, kada alhakin rashin sallata ya kamata. 

      Na ce nima bana salla hutu nake. Saboda fatana ta bude min qofa in fita kawai.

      Ta girgiza kai ta ce "mafita daya ki yi duk abinda na ce ki yi, idan kina yi min gardama wallahi sai na cika falon nan da mucizai ga su can cikin daki. Na san kina sallah ki wuce ban dakin falo ki yi alwallah ga sallaya da hijab ki yi sallah sai mu dora daga inda muka tsaya."

      Na tafi qafafuwanta sun kasa tsayuwa waje daya sai rawa suke saboda jigata. Na leqa bandakin na ga babu muciji, daman fitsari ya cika min mara na yi ta addua sannan na tsugunna na kama ruwa, na yi alwalla ban sani ba ma ko na yi daidai oho. Na fito ta bani hijab na saka na fara salla ina yi ina waiwaye dan kada ta sakar min miciji. 

    Raka'oin ma ban kirga ba ina ta yi ina sakewa har sai da ta ce min sun isa. Na daga hannu sama ina ta karanto "la'ila ha illa anta subhanaka inni kuntu minal zalumin" a bayyane ita kuwa  tana amsa min da Amin. Muka shafa. 

      Na sake zuwa gefenta amma daga nesa nesa durqusa ina magiya akan ta bar ni in tafi gidana.

       Ta ce komai ya wuce amma bata da 'yan taya hira nice zan taya ta zama. Kuma tana jin yunwa abincin data dafa, ni na sa ya qone dazu dan haka in shiga kicin mu yi girki tare. 

       Na fasa kuka na ce "wallahi ban iya girki ba"

        Ta ce zata koya min yadda ake farfesu da naman miciji. Na kula duk wata kalma da zata tayar min da hankali ita take fada min in ba haka ba ai ta sani ta tayaya zan ci naman miciji. Na tabbatar matar nan yau ba zata bari in tafi ba sai na saddaqar da cewa kiyamata ta zo dan haka na yi sabuwar kalmar shahada na dora da istigfari. 

       Fargaba daya ita ce zan mutu mijina yana fushi da ni. Kuma ban yi masa sallama ba ban yi sallama da yarana ba. Na san ko da na fito daga gidan nan a raye, da alama a haukace zan fito ba zan qara yin hankali ba kuma. Na ga abinda ido bai taba gani ba, an kai ni inda bil-adama bai taba zuwa ba. 

       Da alama wannan matar ko a cikin matsafan ma babba ce, kungiyarsu ba a qasar nan kadai ta tsaya ba ta hada da matsafan turai da china da India. 

       A gaba ta sakani muka shiga kicin ta bani kayan miya da albasa ta ce in gyara mata, hannuna na rawa ina yankawa, dan rainin hankali wai hira take yi min, har da dafa kafadata tana min magana mai dadi. 

     Ta ce " Fatiti shin sanda na zo ganin gidan nan ni da Bar. Ibrahim abokina ba ke ce kika dage akan sai na zauna a sama kusa da ke ba? Safiya ta dage sai na zauna a qasa tare da ita, kika jawo hannuna muka hau sama kika ce anan zan zauna ba?"

     Na gyada kai na ce " an yi haka."

     Ta ce "me yasa daga baya kika tsane ni, kika min qazafi, kika harhada min tuggu, har ki na fatan in tashi?"

     Na yi shiru wannan karon wata qatuwar wuqa naga ta daga sama kamar zata caka min kamar kuma zata yanka naman da ke hannunta.

     Na zabura na ce "na dauka ke matar aure ce wannan mutumin mijinki ne, shine na so ki zauna kusa da ni ki koya min yadda zan yi tattalin mijina dan na ganki a waye. Daga baya na gane baki da aure sai hankalina ya tashi."

     Ta gyada kai ta ce "na zargi hakan nima. Amma me yasa za ki tsani mace dan bata da miji? Allah ne  bai bata ba. Ita bata taba nuna alamar tana son mijinki ba kuma. Shin baki yarda da kanki ba ne kina ganin zai fi sonta da ne?"

       Na yi wuqi-wuqi da ido na kasa amsa mata. Ta bani balander ta ce in markada kayan miya sannan ta hada ni da yankan tafarnuwa, gashi bana son warin tafarnuwa haka dai na dinga yunkurin amai na dage sai da na kammala.

     Ta na jero min tambayoyi akan Usman wadanda ban isa in qi amsawa ba, idan na yi shiru sai ta kalli kwaryar mucizan nan da suke falo daga nan sai in bude baki. 

      Ta na tambayata ne wanne dadin zama na ji da mijin da yake marina da har nake kishinsa? Saboda fari ne tas? Dan gayu? Dan boko?"

     A dole na ce mata "eh hakan ne yasa?"

     Ta sake maimaitawa ta ce "sai dai ni baya burge ni kuma ma na ji na tsane shi saboda yana da girman kai da ji da kai."

      "Hamdala na yi a cikin zuciyata, na ji hankalina ya kwanta. 

       Ta dafa mana fried rice, na ce ba zan ci ba ta ce ai dole ne ba roqona take yi ba. Muka hau kan dining table muna ci gami da juice da yankakkun fruits. Yayi dadi abinci amma na kasa tantance me nake turawa ma, daman akwai tsohuwar yunwa a jikina tun ta jiya. Kuma ta tabbatar min sai na cinye tas idan ina so in bar gidanta. 

       Ta na ci tana kallona fuskarta cike da murmushi, ta sa hannu ta shafa gefen kumatuna ta ce Allah sarki duk kin kode, fuskarki ta yi jajawur saboda kuka.  Ki na tsoron mutuwa ne? Na zaci kin sadaukar da rankin gaba daya wajen yaqin kwatar mijinki. Ga ki mai kyau dake amma ki na ta zalumtar rayuwarki, kin qi ki hutawa zuciyarka. Kin san da cewa tunda na ganki farkon ganina da ke na ji ina so mu yi qawance da ke? Saboda  kina da fara'a da wayo da iya hira da Jan mutum a jiki. Sai daga baya na ga ashe duk ba haka kike ba. Na shaqu da yaranki ina sonsu, Haidar in ya ganni sai ya kwanta a jikina yayi shiru in rungume shi sai in ji sanyi a raina amma gaba daya kika raba mu. Fatiti ki na nufin zan yafe miki yadda kika cutar da zuciyata akan abinda take so?"

    Na quara mata ido ba tare da na san amsar da zan bata ba, tabbas ta nuna min qauna ni da yarana a dole na   bar ta. 

      Ta surnanao da hawaye ta ce "da kin san labarina da za ki gane cewa a cikin tsarina bana qawance da bil-adama saboda irin wannan matsalar ta ku."

      Kawai na ji na kware saboda firgice, sai ta taso ta dafa ni tana dukan bayana ta bani ruwa na sha.

       Ni dai gaba daya na sake firgita dan na ji tana ambaton bil-adama kuma  tana killace kanta daga mu. 

      Na tamabaya cikin gigita "ke mutum ce ko aljana? A ina nake yanzu?  A bayan duniya ko a cikin duniya?"

     Ta yi dariya har da kyakyawa ta ce " a ada ni ba mutum.ba ce ina tunanin yanzu na zama mutum. Dazu bakya cikin duniya amma yanzu kin dawo cikinta."

      Na fada a bayyane "innalillahi wa inna ilaihi rajuun Ya Rabbi ka dauki raina akan in ci gaba da rayuwa a cikin aljanu. Mufidah ba ki da tausayi ne? Dan Allah ki bar ni in tafi cikin 'yan uwana bil-adama. Na ce na tuba, na daina damunki. 

      Ta yi dariya ta ce " ba ni na kawo ki ba fa ke kika shigo ko iso ban yi miki ba, babu sallama kika bangaje ni kika shigo.Wallahi mai fitar da ke daga gidan nan sai ya shirya ki ci gaba da addua kawai."

     Na sake fitar da rai daga sake ci gaba da rayuwa, na fashe da kuka ina sharce majina da tulin tissue din da ta kawo min har katan daya.

     Ta na cin abincinta a nutse tana yi min hira da alama tana cikin nishadi irin wanda ban taba ganinta a ciki ba.Tabbas na san yau ranar daukar fansa ce a wajenta ni kuma a wajena ranar da nake girbar abinda na shuka ne.

      Ta kalle ni ta yi murmushi ta ce " na san kin tsane ni ada, a yau kin sake jin tsana ta amma ba komai daman bana buqatar soyayya daga wajen mutanen da basu san darajarta ba. Kuma ko mahaifiyata na soya na ba ki ba za ki so ni ba, kin cusawa mijinki hakan a ransa. 

      Gashi ba ni da niyyar tashi daga kusa da ku kamar yadda ba ku da niyyar tashi ku bar ni kenan mutu ka raba ni da ku. 

    Da farko har ga Allah gidan nan bai yi min ba saboda bana son zama ya wuce flats 2, na ga nan har mu hudu ke kika dinga roqata a dole na yarda musamman da na ganki da 'yan yara, gani da son yara na ce zasu dauke min kewa amma daga qarshe kika gudu kika bar ni kamar marainiya, ba ki bar ni da takaicin ma kadai ba, kika hada da tsana da sharri."

     Na sunkuyar da kai dan na fara jin nauyin maganar da take fada, kuma na gasgata an yi.

      Da na ga babu sarki sai Allah babu wata mafita banda in zauna mu yi hirar ko Allah zai sa idan ta gaji da surutun zata bar ni in tafi. 

     Sai na tambaye ta na ce  "bani labarinki. Ina so in san ko ke wacece?"

  Kallona ta yi ta yi murmushi ta ce "anya kwakwalwarki zata iya daukar labarin Mufidah? Akwai tsoro sosai da firgice a cikin labarina fa. 

       Ko da yake duk duniya ke kadai kika taba sanin wani abu daga cikin yadda rayuwata take dan haka ke ce babbar aminiyata bani da kamarki yanzu. 

     Ko Murjanatu Bibi bata taba sanin abinda kika sani ba dan ke ganau ce ba jiya ba."

     Na gyada kai na ce "tabbas ni ganau ce ba jiyau ba ce, na ga abinda na gani, na ga abinda ban taba gani ba."

       Sai ta kwashe da dariya tana tafa hannu amma fa dariyar ba irin ta hankali ba ce, kuma ba irin ta mutane ba ce.Tun ina ganin ba damuwa ba ce har ta fi qarfin tunanina. 

      Na razana na miqe tsaye zan nemo mafaka, sai ta damqo ni ta mayar da ni ta zaunar. 

     Wannan karon gumi ne ya keto min na tabbatar ba gumi ne na haka kawai ba saboda A.c a kunne take kuma ta dauki sanyi, na fi zaton gumin daukar rai ne ya tunkaro ni.

       LABARIN MUFIDAH      

       Sunana Mufida Hamza, mahaifina dan asalin garin Bauchi, bahaushe ne. Sunan mahaifiyata Khadija 'yar qasar Habasha ce wato Ethiopia.

      Wani aiki na shekaru biyu ya kai mahaifina qasar. Ya hadu da ita tana qarama, ya aure ta. Acan su ka fara zama, da zai dawo ya taho da ita a lokacin an haifi yayana Imam Malik.     

       Daman ashe yana da wata matar anan Nigeria amma ya boyewa mata da ita da danganta domin ya san idan ya fada ba zasu bashi aurenta ba kuma ba zasu yarda ya taho da ita ba.

       Sunan matarsa Hafsat, sun dade tare har ma a lokacin su na da yara hudu dukka maza, yaran su na kiranta da Mummy.

      A lokacin shi da iyalansa su na zama a Lagos anan yake aiki matarsa ma Mummy tana aiki anan tana koyarwa a jami'ar Lagos. Babbar mace ce mai ilimi dan a lokacin da suka yi aure ma ita da mahaifina sa'anni ne, kuma a shekara daya su ka gama karatu. 

     Gida daya ya kawo mahaifiyata ya hada su kasancewar babban gida ne mai bangarori daban-daban. Hakan bai hana Mummy neman rigima ba saboda baqin kishi wanda ya wuce misali. 

       Da farko ta fara fada akan ya boye mata auren da yayi ya ci amanarta, na biyu ya auro yarinya qarama 'yar cikinta, na uku kyakykyawa ce irin kyawun nan na gani na fada. Abin ya sake ninkuwa da ta ga yadda yake   tsananin qaunar mahaifiyata fiye da kowa da komai. 

      Shi kuma bayanin da yake yi shine Khadija tana bashi tausayi ne saboda ya kawo ta qasar da  bata san kowa ba sai shi mijinta kadai ta sani dole ya kula da ita. Ko Hausa ba ta iya ba sai dai  turanci da yaren na 'yan Habasha.

     Idan daddy ya fita wajen  aiki, sai Mummy ta je bangaren Khadija ta yi ta masifa, bayan zagi har da duka, wataran ma har da yaranta suke haduwa su yi mata duka

    Mahaifina yana daukar mataki amma fada kawai yake yi da gargadi, gobe ma zasu sake. 

       Mamana ta sake samun cikin yayana Umar sai ta ce a qasarsu take so ta je ta haihu. Shima ya san babu mai kula da ita anan, dan haka sai ya amince ya dauke ta ya kai ta gida. Ya bar mata komai da komai da zata buqata na haihuwa, ya dawo Nigeria.

    Bayan ta haihu ta yi arba'in sai ya je zai dauko ta su dawo, nan fa ta ce ba zata bi shi ba. Sai a lokacin ta fadawa danginta cewa yana da wata matar har da yara guda shida, kullum duka take yi mata.    

      Su ma suka goyi da bayanta su ka ce ba zata dawo ba. Shekara da shekaru ya dinga sintirin zuwa yana ta magiya akan ayi haquri ta dawo zai canja mata gida ta zauna ita kadai, amma suka ce ba zata  dawo ba. 

     A zuwan da yake yi ne tunda da akwai igiyoyin aure  a tsaninsu, sai cikina ya bayyana dan haka aka harhado ta aka dawo Nigeria da ita dole. 

      A garin Lagos ne amma da sharadin zai canja mata gida. Bayan wasu watanni aka haife ni, ni ce kadai macen da aka fara haifa a cikin maza takwas. Mummy na da yara maza shida na mamana maza biyu. Masha Allah zo ka ga murna a wajen mahaifana. 

      Cikin ikon Allah gaba daya yaran gidan kakaf da mahaifinmu muka yi kama.Ya dauki son duniya ya dora min fiye da sauran 'ya'yansa, nan fa Mummy ta saka baqar lamba akaina duk duniya babu wacce ta tsana irina. 

      Gidan kowa daban amma sai ta taso ta zo neman rigima gidanmu, duk da an yi rubutu a tsakaninsu cewa kada ta sake takowa in da take balle ta doke ta amma fa sai ta zo din.

       Da mamana za ta je garinsu ganin gida ya ce ba zata tafi ba, dan in ta tafi ba zata dawo ba.Ta ce sai ta tafi dan haka sai ya dauke ni ni da Yayana Imam Malik ya boye, its kuma ta tafi da Umar.  

       Ashe wannan tafiyar ta tafi kenan, qarshen auren ya zo. Shima ya yi fushi bai bi ta ba, su ma basu yi magana ba. 

      Tun ana waya aka daina, sai ya tura mata da takardar sakinta bayan wasu shekaru. Ina da shekaru uku a lokacin  ya mayar da mu wajen matarsa, anan suka dinga gana mana azaba. Ya san da haka dan haka da aka tura shi wani aiki na shekaru  garin Jalingo sai ya ga ba zai iya barina ba. Ya dauke ni ya tafi da ni ba tare da ya san yadda zai yi da ni ba amma ya bar Imam malik a gidan. Duk wata wahala da azaba ta duniyaan ganawa yaron nan, wato mummy da yaranta. Amma akwai Allah.

     Mufidah ta yi shiru yayin da idanuwanta suka cika da hawaye.Ta dago ta dube ni na buga tagumi ina jinjina irin wannan badaqalar rayuwa.

     Ta qura min ido tana kallo, kallo irin na su na mayu. 

      Ta ce "shiyasa gaba daya kike bani haushi saboda irin kishinki ya yi kama da na matar Ubana. Baqin kishi, baqin hali, baqin zargi, hayaniya, zage-zage. Kullum a haka take, mahaifina baya hutawa kamar yadda Usman dinki baya hutawa. Kun mayar da kanku kamar mahaukata, kun zubar da imaninku gaba daya, dan komai za ku iya yi akan mijinku."

     Na sake nutsuwa don kada ta hada ni da baqin mijici. Na yi kalar tausayi da nuna alamar nadama. Amma na matsu na ji ci gaban labarin nan ta yadda ta rayu da uba da yadda ta koma rayuwa a cikin aljanu. 

      Mufida ta kurbi lemo ta dube ni ta yi murmushi ta ci gaba da cewa "rayuwa daga ni sai ubana a garin da babu dangi akwai wahala. Shi yake yi min wanka, ya dafa min abinci, ya yi wasa da ni. Ya saka ni a mota mu je wajen aiki tare. 

      Idan zai je Lagos wajen iyalansa sai ya taho da ni amma a garin Ibadan yake ajiye ni a gidan qanwarsa, ba ya yarda ya qaraso da ni gidan. Saboda tsabar tsanar da Mummy ta yi min, abin ya baci kuma ta koyawa yaranta irin wannan hali. Ko Imam Malik ma makarantar  firamare da sakandire ce a hade amma ta kwana ya kai shi saboda zaman gidan ya gagare shi.  

       Mun fi shekara a haka, damarmaki da dama sun zo masa a wajen aiki, haka yake haqura da kudin da zai samu saboda ni ba zai iya yin tafiye-tafiye ba, kuma bai san in da zai kai ni ya ajiye ba.

     Shekaruna biyar a lokacin, ina matuqar neman qawayen da zamu yi wasa tare dan haka kullum ina leqe ta windo ina kallon yara masu wucewa, su na ta bani sha'awa. Gidan da muke akwai bishiyoyin kwakwar manja da yawa har guda casa'in da shida, sun gazaye gidan gaba da baya. 

      Bishiyoyin cike suke da 'ya'yan itatuwan kwakwar manja bukuru-bukuru. Amma kuma mucizan da suke jikinsu sun linka yawan bishiyoyin sau dari, 'ya'yansu da jikokinsu.Tun ina tsoron miciji har na daina, kana tsaye a bandaki za ka ganshi ta windo, watarana ka ga wani a kicin, in baa rufe qofa ba har cikin falo. In yi ta ihu ada har na saba da su, su kalle ni in kalle su, su wuce. 

      Ba a raba gidanmu da yara 'yan makaranta masu tsintar kwakwar da suke faduwa musamman a ranar da aka yi ruwa da iska, sannan akwai himilin tsuntsayen da su ka qauro kan bishiyoyin su na ci su na zubarwa qasa. Reshen kwakwar kuwa shima su na dauka,  su na ferewa su yi tsintsiyar kwakwa.

     A haka na saba da yara da yawa, su na daga waje ina cikin gida ta jikin windo nake kwalla musu kira. Watarana ma in debo musu kwakwa ina basu don masu gadinmu su na tara min kwakwar su bani da yawa har in rasa yadda zan yi da su. 

     Na shaqu da wata irinta Janet duk da ta fi ni girma sosai shekarunta zai kai goma sha uku a lokacin amma tana da kirki. Janet mai aiki ce ko kuma in ce 'yar uwar maqawabtanmu ce da aka dauko daga qauye, tana yi musu bauta amma sun saka ta a makarantar boko. 

      Kullum ta so daga makaranta sai ta siyo min kayan dadi irin su alawar madara, kafi tsire, alewa da biskit sai ta miqo min ta windo sannan ta wuce gida.  Mahaifina ya na yawan zama tare da ni a gida idan ta kama zai fita sai ya tafi da ni in da ba zai iya tafiya da ni ba kuma sai ya rufe ni ta baya ya ce yanzu zai dawo. 

        Daga baya kuma ya fara bari na a farfajiyar gidan tunda akwai mai gadi ya ce in yi wasa amma kada in tafi yawo. Daman kuma gidan baa katange shi ba a bude yake wanwar, sai dai akwai tazara tsakaninmu da maqwabta. A farfajiyar gidan nake wasa na musamman idan yana jin bacci na hana shi ko karatun jarida, sai ya ce in fita in yi wasa.

       Idan Janet ta hango ni sai ta zo mu yi ta wasa, tana jin Hausa kadan-kadan bata jin turanci sai dai yarenta. Ni kuma turanci da Hausa kadai na iya a haka dai muke gane yaren junanmu, har na fara bin ta gidansu, tun tana boye ni har matar gidan ta ganni rannan. 

        Ta daka mana tsawa daga ni har Janet din, ta ce daga ina nake? Kuka na barke, yayin da Janet ta hau karkarwa tana bayani. Sai na ga ta yi dariya ta shafa min kai ta kira ni da yarinya mai kyau.

     Mata mai kirki itama tana da kyauta, kullum tana bani manyan kyauta kamar su kek da alewa, da yake bata da qananan yara yaranta duk sun girma su na jami'a. 

     Sunanta madam Beatrice, babbar ma'aikaciya ce a kurkuku, ita ce babba a gaba daya kurkukun garin. 

      Watarana ta kamo hannu ta shigo gidanmu don ta gaisa da mahaifiyata, sai ta iske babu mata a gidan sai mahaifina ashe kuma ma sun san juna a sanadiyyar kamancecceniya ta aikinsu, ita a prison shi kuma lauya a kotu. 

     Ya fada mata gaskiyar lamari cewa daga shi sai ni dan haka ta qara tausaya min. Ta yarda in Janet ta dawo daga makaranta ta dinga zuwa tana daukana muna yini a gidanta. Ya ji dadi da hakan.

       Sai in ji zaman kadaici ya ishe ni kafin Janet ta dawo sai in ji ina son kallon mucizai, dan haka gaba gadi nake tafiya matattararsu in saka su a gaba ina kallo. Wasu farare, wasu baqaqe wasu jajaye, wasu koraye. Na san inda suke taruwa da yawa a wasu lunguna ne a cikin dawa a nesa da gidan, dan haka da sassafe nake sulalewa in kai musu ziyara wasu a cikin ruwa wasu sun kanannade bishiya. Tun ina kallonsu daga nesa-nesa har na fara daukar sanda ina shuna musu, sai su kai cafka koma su kanannade sandar. Ina son 'yan yaransu qanana abin sha'awa. 

      Har ta kai ta kawo idan ina bacci ina mafarkinsu muna wasa, haka zan yi ta qyaqyata dariya a cikin bacci, sai dai kawai in ji  mahaifina yana ta girgiza ni yana tambaya ta dariyar me nake yi? Ban fada masa komai ba, ni dai daga gari ya waye sai in tafi da gudu wajensu. Mun yi shaquwar da na fara jin yarensu su ka fara jin nawa. 

      Madam Beatrice ta fara saka ni a mota ta na tafiya da ni cikin prison anan ofishinta yake, daga ofishinsa sai in shaga bangaren daurarru maza.  Nan ma na yi abokai da dama, ina zama mu yi hira da su kuma in saurari hirarsu. Babban abokina a cikin daurarrrun sunansa Cindo, ya na da kirki kullum sai ya daga ni sama ya cilla ni. Ni kuma sai in yi masa alqawarin zan kawo masa kwakwar manja da yawa. 

       Ba na fitowa daga tsakar gidansu, sai Madam ta tashi daga aiki sannan ta sa a nemo ni mu tafi. Abincinsu ma na koyi ci tare da su har nake taya su kashe kwarkwata. Nake tambayarsu me yasa suke yin kwarkwata? Su ka ce basu da omon wanki da sabulu dan haka idan na tashi zuwa nake kwaso musu na gidanmu in kawo musu.

      Ina jin dadin sauraren hirarsu sannan hirar ta yin tasiri a cikin zuciyata.   Maganar dai ita ce fada, caka wuqa, kai sara da adda, duka ,sata, rashin tausayi da rashin adalci. Ba da ni suke yi ba amma ina nade duk abinda suka ce dan haka na tashi da wata irin zuciya mai tauri bana tsoro bana tausayi. 

     Su Cindo su na yawan zuwa gidan Madam akai-akai su na yi mata aiki kamar noma da wanki. Anan ma tare nake yini fa su, sai su qaraso har gidanmu su na tsinci kwakwa tare da ma'aikacin da yake kula da su, ake zuwa da yake ga gida ga gida ne babu ko katangar da ta raba mu. 

       Babban tashin hankali da na fara gani shine ranar da Cindo ya hau bishiyar kwakwa zai tsinko sai da ya kai qarshe sannan ya ga qaton miciji ya fasa kai zai sare shi, anan ya fado ya kakkarye. 

        Na ga masifa, qato yana kuka yana ihu nima ina kuka ina ihu, sauran firsinoni su na kuka. Aka kira madam ta zo a gigice aka garzaya da shi asibiti daga nan ban sake ganinsa ba sai bayan shekaru masu yawa. Ya zo takanas saboda ya ganni, ya zama gurgu da sanduna biyu, muka sha murna da ganin juna har wa'adinsa ya qare na gidan yari a kwanciyar da yayi a asibiti dan haka garinsu ya zarce. Na yi kawar mutumin da yake wasa da ni yake cilla ni sama.

      Babban rashin da na sake yi shine Janet mai sona wacce a kullum sai ta siyo min kayan dadi itama ashe sata take yiwa madam, dukka kudin nan da take yi min sayayya ba bata ake yi ba dauka take yi. Ranar da asirinta ya tonu aka yi mata dukan kawo wuqa aka sakata a mota zaa mayar da ita garinsu. Ina tsaye ina kallonta, tana kallona tana hawaye ina hawaye na ji gaba daya duniyar ta yi min zafi rashin ta a wajena babbar asara ce.

     "Da wa zan yi hira?  Da wa zan wasa? wacece za ta bani kayan dadi?" Tambayar da na yiwa zuciyata kenan.

      Na dade ina kukan rashinsu sai na ji garin ya fita a raina. Hankalina ya kama gaba daya wajen wasa da mucizai. Sai kuma na ga wani babban wajen bautar ahlul kitabu an bude shi sabo a kusa da gidanmu. Kullum ina  jiyo kida mai dadi kuma ina ganin yara sanye da riguna masu kyau da takalmi, an rufke kansu da ribon su na ta wucewa. Abin yana bani sha'awa sosai dan haka sai in tafi in tsaya ina kallonsu, har na fara zuwa bakin qofa ina leqawa daga nan na fara shiga ciki. 

     Da Madam Beatrice ta ganni a ciki sai ta ji dadi dan haka bata hana ni ba, bata fadawa mahaifina ba kuma balle ya hana ni.

     Na kasance ina bautawa abinda suke bautawa, dan haka da wannan addini na budi ido kuma ya shiga cikin zuciyata sosai ina fahimtar abinda suke cewa kuma. Ina cikin yaran da aka zaba wadanda suka iya rawa dan haka ni ce a gaba.

     Mahaifina yana ta waqar zainsakamni a makarantar boko da ta islamiyya amma kuma yana tsoron ya kai ni makaranta in an tashi in bata. Bai tashi ankara ba sai da abu ya yi nisa sosai, gaba daya ya ga na canja halayyata, babu maganar tausayi,  jin qai a cikin lissafina, dan ina dukan yara kamar zan karya su idan suka zo tsintar kwakwa. Sannan ya ji kalamaina sun sauya daga maganar  kisa sai daba wuqa,  sai ya cika da mamaki da fargaba. 

       Dan haka ya dauko min malami dan ya koya min karatun qur'ani, sai na qi na dinga tafka musu da su akan ni addinina ba haka ya ce ba. Su ka  ji wasu karatun da bai taba sanin a in da na koyo ba. 

       Da ya ga yadda nake wasa da mucizai sai ya yi mamaki ya rasa a ina na saba da su haka, kuma ya tabbatar ina jin yarensu su na jin nawa. Ya tsorata matuqa kuma a lokacin ya zage dantse dan ceto rayuwata amma ina ai ya makara. Ga ni taurin kai, ga gardama ga rashin tsoro, tabbas ya tabbatar akwai matsala. 

      Ya fadawa abokinsa halinda ake ciki sai ya bashi shawara akan ya auro matar da zata zauna da ni ta kula da ni, shine kadai mafita dan  in daina fita ko ina. 

     Ya yarda da shawararsa ya auro wata bafillatana bazawara, amma fa muguwar gaske ce har ta fi Mummy tsana ta. Ta zo da wasu yaranta agololi guda uku, su suke shaqatawa a gidan ubana kuma abinda Daddy yake gudun dai shine ya faru ban sami wata kulawa ba, sai kyara. 

     Aka saka ni a makarantar boko ina zuwa ina dawowa tare da yaranta, da yake babu nisa. Ba na dawowa gida da wuri daga can sai in shiga wajen bautarmu na ji wa'azi. Idan na dawo gida sai ta yi min duka, amma  gobe ma haka sai na tafi. 

      Islamiyya kuwa bana zuwa ko an tura mu, sai dai sauran su je. A haka na tsinci rayuwata bana qaunar bil-adama sai wadannan mucizai. Su ne kadai farin cikina ko a cikin bacci tare da mu ke shawagi a duniyarmu. 

        Babu wanda ya lura da cewa mucizan illa ne a tare da ni har sun zame min jiki, sun rikide sun zama aljanu sun shiga jikina. Kafin in gama firamare muka dawo Lagos aka saka ni a makarantar kwana ta firamare wacce yayana Imam Malik yake, a lokacin har ya kusa gama sakandire.

      Sai a lokacin Imam Malik ya kula ya gane halinda nake ciki, bayan na hadu da yara inyamurai matsafa, mu ka dinga fafatawa dan nawa sun fi na su qarfi. Na gagari duk wani mugu a mafarki ko a ido biyu, ta kai ta kawo har wata sarauta aka bani, har ma da manyan makarantar su na jin tsorona.  Sannan ya tabbatar ban taba shiga cikin musulmai ba ba na kiran kaina ma da musulma. Hankalinsa ya tashi ya tashin haiqan akaina baya raga min. Saboda tsoronsa ne ma na rage yin wasu abubuwan a makarantar na rashin ji da rashin tausayi da rashin Imani. Kin san waye shi?"  Ta tambaye ni.

     Na zabura na girgiza kai na ce " ban san shi ba."  

        Ta yi murmushi ta ce "shine mutumin nan da kika zo kika samu a kan teburin nan rannan, yana yi min tsawa. Shi kadai gare ni duk duniya, shine ya fi kowa damuwa da ni, ina na tafi ina na ke? Me na ci? Lafiyata da rashin lafiyata. Shine a kowanne hoto za ki ganmu tare, uwarmu daya ubanmu daya kuma kamarmu daya.    

          Ban dawo na gane musulumci ba sai da na gama sakandire lokacin yaya  Imam Malik ya gama jami'a, ya fita da first class Jami'a ta riqe shi ta bashi aiki. 

       Da qarfin tsiya ya dauke ni ya kai ni qasar Sudan wata makarantar mata ta kwana, baa fita in ka shiga ka shiga kenan har tsawon shekaru biyu cur. Sai kin sauke, sauka mai tafe da hada, baa yin hutu, baa  zuwa ziyara. Ban fito ba sai da na haddace qur'ani kuma addinin ya shiga jikina sosai.

      Na so in dawo Nigeria in yi karatu amma ya qi amincewa ya zo ya nemo min jami'a ya ce in karanci shari'a law kasancewar karatun qur'anin da na yi zai taimaka min sosai wajen zama lauya a fanni musulumci."

     Na tambaye ta yaya maganar aure?" 

     Ta harare ni, sai na ji gaba na ya fadi ta yi shiru zuwa wani lokaci mai tsawo sannan ta ci gaba da magana. 

     Ta ce " maganar aure bata gabana tabbas ban taba ji zan iya yin aure ba. Da farko babu wanda ya damu amma da na gama jami'a aka ga bana kula kowa sai aka fara damuwa. Ga ni da farin jini sosai a wajen maza a wajen mata ne ma dai gaskiya bana shiri da su.   

      An yi ta surutu an ce aljani ne ya aure ni, in har da gaske aljanin ya aure ni toh gara ma haka. Rayuwata a haka na fi jin farin ciki."

       Na tambaya "Me ya kawo ki garin Bauchi kuma?"

        Ta yi murmushi ta ce "na zo Bauchi ne don yin bautar qasa amma kuma ina so in zauna kusa da dangin mahaifina, saboda zumuncin ya yanke shi yayi nesa sannan ya hadu da mata mararsa kirki basa son danginsa su je. Mu jinin sarauta ne garin namu ne. 

      Wannan shine dalilin da ya sa kika ganni anan mahaifina da iyalansa dukka su na zaune a Abuja yanzu. 

       Matansa biyu dukka basa sona daga su har yaransu, dan haka ban damu da sai na je wajensu ba, sai dai in ta kama dole idan na shiga Abuja in shiga a tsatstsaye, mu gaisa. Idan kuma bana so ma in je sai in sami mahaifina a ofis dinsa mu yi maganar in yi tafiyata in sauka a hotel ko a gidan Imam Malik ko su na nan ko basa nan ina da mukullina. 

       Wannan shine labarin rayuwata."

     Sai na ji ta bani tausayi matuqa na yi tagumi ina saurarenta. Na sake tambayarta "yaya labarin mahaifiyarki da dan uwanki Umar?"

    Ta tabe baki ta ce "Dan uwana Umar ban taba haduwa da shi sai da na gama jami'a, haka ban ga mahaifiyata ba sai a lokacin su ka zo suka ganni daman shi Imam malik ya na zuwa . Umar yayi aure ya tara iyalai yayi karatu a turai kuma Daddy ne ya biya masa kudin  karatunsa tun yaba yaro har ya gama. 

      Mamana ta sake yin aure acan har ta haifi wasu yaran da yawa. Ban damu da su ba, mahaifina kadai na sani shi kadai nake so. 

       Ki fada min ta yaya zan yafewa mutumin da ya munana min? Ta yaya zan bar Mummy da Aunty amarya da suka azbtar da ni?  Kin san dole sai na rama, na yi musu irin abinda na yi miki naki ma nafila ne akan na su."

     Na zazzare ido ina kallonta a tsorace.

    Ta ci gaba da cewa " tun ina sakandire da aka yi hutu da qafafuwansu suka shigo har bangare na da zummar zasu yi min wulaqanci Hmmm sai da aka fitar da su. 

      Fatiti ki na nufin yin kanki kika ne kika zo dazu? A' a ni na kira ki dan in koya miki darasi. Yanzu next target dina shine Usman dinki."

       Na zazzare ido na dafe qirji ina makerketa.

    Ta ci gaba da cewa " na dade ina bibiyarsa akan abinda yayi min rannan da safe da yasa har mota ta kusa kade ni. Ya zo rannan a ko? Har kin gan shi anan gidan ai amma ba ni ba ni na kira shi ba da kansa ya zo. 

     Ya ce min ya zo ne akan ya bani haquri wai yana ta shiga bala'ai kala-kala shine yake ta tunanin shin wa ya taba zalumta, wa ya yiwa laifi ya batawa rai? Shine ya tuna da ni ya ce ya san ina gaba da shi kuma ya bata min rai, dan haka in yafe masa.Na yafe amma ba zan manta ba kuma sai na rama."

     Hankalina ya tashi na shiga yi mata magiya na ce ni dai ta yi min duk abinda zata yi min amma ta yafewa Usman kada ta yi masa komai. 

      Ta yi dariya ta ce "yanzu fa na baki labarina, ban san soyayyar kowa ba tun ina yarinya sai mutane biyu yayana da babana. Mutane biyun da nake so ina yarinya ma tsautsayi ya hau kansu  sun tafi sun bar ni. Kin san tsakanin miciji da mutum babu wani alkhairi sai kisa ko? Toh haka nake tsakanina da duk wanda ya taba ni bana yafiya."

      Wasa-wasa matar nan ta riqe ni a gidanta anan na yi magruba da isha'i, bata bar ni na fito ba sai qarfe tara na dare bayan na barke mata da wani sabon babin kuka.

     Ta ce zata bar ni in tafi saboda Haidar mai shan nono amma akan sharadi daya, kada in sake in fadawa kowa wannan abinda ya faru . 

      Na amince nan da nan babu musu, ta dauko mukulli ta bude, tana budewa na fito da gudu mayafina da takalma sai watso min ta yi ta mayar da qofarta ta rufe. Jikina yana rawa na sauko qasa gidan Safiya. Na samu qofar a bude kawai na fada cikin falon, a qasa akan kafet na fadi ina makerketa. 

      Hankalin Safiya ya tashi ta rirriqe ni ta gan ni babu dankwali, babu takalma, na kasa daukowa acan na barsu. Na kasa fada mata komai sai kuka da ihu nake. 

     Na ce mata wallahi yau ba zan iya kwana a gidana ba, tsoro nake ji a gidanta zan kwana.Ta dauka da wasa nake amma da ta tabbatar zazzabi ne a jikina ina kuka ina makerketa sai ta amince ta kai ni dakinta ni da yarana gaba daya hankalinsa ya tashi. 

     Ta nemo lambar Usman wacce na kira shi jiya ta kira ya qi amsawa. Sai qarfe goma sha daya mai gidanta ya dawo, ta shaida masa halinda nake  ciki shine ya kira Usman din,  ya tabbatar masa gani a gidansa bani da lafiya. Ko a kai min wayar mu yi magana? Amma Usman  ya ce A ' a Allah Ya sawake ba sai mun yi magana ba a bar ni in huta in sha magani kawai. 

      Na tabbatar Usman yanzu bai damu da ni ba ga shi har ya qi yarda mu yi magana kuma bani da lafiya. Gani yake hadin baki ne dan kawai muka yi dan ya dawo. 

      Su na da magunguna kala-kala a gidan dan haka Dr.Isa ya bata magunguna ta kawo min, na karba na sha na kwanta. Na riqe hannun Safiya gam na ce kada ta tafi ta bar ni mutuwa zan yi. 

       Safiya ta dinga lallaba ni har qarfe daya na dare tana tare da ni, daga nan ta sulale ta gudu wajen mijinta. 

        Daga na rufe ido sai in ga mucizai, da bayan duniya, da kuma fuskar Mufidah. Ina ta addu'a ina kuka babban tashin hankalina ma da Usman ya juya min baya baya son ganina baya so ya ji muryata. Innalilahi wa inna ilaihi rajuun.

      Ban rintsa ba sai da aka fara kiran sallar asuba, gari na wayewa yara suka tashe ni, na makara ma na tashi da sauri na yi sallah. 

      Ina kan abin sallah ina addua Allah Ya sassauta zuciyar Usman ya daina fushi da ni, sai ga Safiya ta shigo da sauri dauke da waya a hannunta ta miqa min.

       Gami da cewa "ga mijinki yana nemanki."

      Dadi ya kama ni na ce a raina na san ba zai iya bacci ba, tun da ya ji bani da lafiya. 

      Na karba da sauri ina murmushi na kashe murya na yi masa sallama.  

        Maimakon in ji muryar namiji sai na ji muryar mace, mahaifiyata ce ta ambaci sunana, sai na gaishe ta. 

      Na ji ta a cikin murna tana ta faraa ta ce " mun boye ba mu fada miki ba saboda Usman ya ce kada a fada miki hankalinki zai tashi. Mahaifinki ne fa ba lafiya, wannan ciwon cikin nasa dai da kika sani shine yayi tsanani, ya tashi sosai."

     Na daka tsalle na miqe tsaye na dafe qirji na ce "innalilahi wa inna ilaihi rajuun wayyo Allah Babana."

      Ta ce "dakata kada ki yi min wannan kwakwazon na ki. Ba ki ji ni ina faraa ba ne? In akwai matsala ai wayar ma ba zan iya amsawa ba. An yi masa aiki ya warke garau, naira dubu dari da ashirin Usman ya biya dukka."

      Sai kawai na sulale na zauna a gefen gado, na  ce  "na shiga uku, Iyata na kashe kaina."

     Ta tambaya "me ya faru? Na fada miki an yi aiki lafiya. Ki riqe mijinki, ki yi masa biyayya, ko bayan raina in kika sabawa Usman ban yafe miki ba. Yaron kirki gaba daya kudin shi ya biya, a lokacin da 'ya'yan na cikinmu suka kasa hada kudin nan wata da watanni ana ta fada ana maganar daki-daki sai an hado daidai da daidai alhali wasu basu da shi basu da dalilinsa."

      Iyata ta fashe da kukan dadi, yayin da na fashe da kukan nadama. Cikin kuka na ce a bawa Usman waya. Ya karba, da na yi sallama sai ya amsa kafin in ce wani abu sai ya ce zan kira ki, ya kashe wayar.

       Daman wayar Dakta ce zai tafi aiki yana jira, Safiya na tsaye a kaina tana kallona ina kuka. Na miqa mata wayar na ce ta sake kira min Usman, ta yi ta kira amma ya qi amsawa. 

     Na ce ba damuwa ta kai masa wayarsa kada mu bata masa lokaci.

       Yara suka baibaye su na kallona jikinsu yayi sanyi su na tambayata ko Abbasu ne bashi da lafiya. 

      Na sharce hawaye na ce "A a Baban kano ne amma ya ji sauqi. 

     Su ka ce "tunda bama zuwa makaranta mu tafi kano mu dubo shi kawai." 

     Na ce "tafiya ai ya zama dole mu je."

      Na tattaro kansu na ce mu tafi gida mu yi wanka. Safiya ce ta shigo bayan ta sallami Dakta da mas'ab sun tafi.Ta dafa kafadata cike da tausayina don  hawayen da suke zuba sun kasa tsayawa. 

     Ta ce "dole akwai matsala amma ki na boye min tsakaninki da Usman, ba haka kuke ba. Me yake faruwa ne? Duk a dalilin rashin aikin ne?"

     Na girgiza kai na ce mata ba komai Babana ne ba lafiya shiyasa nake kuka.

     Ta yi masa addu'a sannan ta ce in fito falo mu ci abinci, ta dafa da mu. Na san babu abinda zan bawa yara idan ma mun je gidan dan haka muka bi ta falo. Dankali da wainar kwai da shayi mai kauri ta hada mana,. Wai! yaushe rabon duniya da ayyaraye? Mun jima ba mu ga irin wannan ba, yaran nan sai da suka.kunyata ni kamar 'yayan yunwa suka dinga santi su na wawaso. Mu ka ci muka qoshi duk da ni na kasa ci dakyar na hadiye lauma biyu.

     Safiya dai ta yi ta tambaya har ta gaji na qi fada mata komai. Tayi-tayi ta ji ina na je jiya amma na qi fada.

       Ta ce kuma ai sama na hau ba ta ga saukowata ba. Har Tanimu ta tambaya ya ce bai ga fitata ba kuma ta je saman ta dinga buga qofar falona shiru. 

      Na ji gabana ya yanke ya fadi sai na zabura na miqe na ja yarana muka hau sama da sauri, ta na ta so ta raka ni har sama na qi jiranta dan bana so ta ga kayana a zube a qasa a bakin qofar gidan Mufidah, takalma da mayafi. Sai hijabinta ma na saka da silifas dinta na hau sama. 

      Safiya dai kallona take kallon da take yi min ya fi kama da kallon tabbabiya take yi min. Koma dai yaya ta dauke ni hakan nake na yarda wallahi. Hakan ne ma na haukace daman ai na fada ko na fito daga gidan Mufidah da raina tabbas a haukace zan fito.Na sami takalmana da gyalena a yashe a qasa.

      Yara su ka tafi da gudu su ka dauka su na cewa "Lah Mama ga mayafinki da dankwali da takalmanki a qofar gidan Aunty Mufidah anan ki ka manta su ashe."

     Hannuna na rawa na bude gidana da sauri tsoro nake dan kada ta fito ta ganni. Mu ka afka cikin gida da sauri na kulle qofar. Ina dire Haidar a tsakar falo sai na shiga daki na rufe kaina na fasa kuka na dora hannu akai na yi zaman 'yan bori a qasa.

     Na fada a bayyane "Allah sarki Usman ashe saboda Babana ya zama direba yana daukan fasinjoji dan ya tara kudin da zaa yi masa aiki.

     Da wanne ido zan kalli Usman? Me zan ce masa?  Ashe duk saboda ni ya kasa hutawa dare da rana yana fita yana kwadago yana tara kudin da zaa yiwa mahaifina aiki, amma ina can ina zarginsa."

        Na yi kuka har na gaji sannan na tashi na yiwa yara wanka nima na yi na saka wata qaramar riga marar nauyi mai gajeren hannu. Na zo falo na kwanta akan kafet ina bacci marar dadi mai kama da suma ko bugun aljanu.

      Na ji yara su na tashina su na cewa yunwa suke ji. Sai na ji gabana ya fadi na shiga tunanin abinda zan dafa musu. Na miqe tsaye ina ta layi, na je daki na dauko naira dubu daya na miqawa Ahmad na ce ya kaiwa Tanimu ya ce ya siyo min kayan miya, kada ya tsaya a ko ina idan ya kai ya shigo gida. 

       Ya karba ya bude qofa zai fita, ya na bude qofar falo sai muka yi ido hudu da Godwin shi da wasu maza guda uku. Abinka da marar sallah kai tsaye ya fado min gida, su ma su na biye da shi a baya suka shigo ba tare da sun taaya na basu izini ba. Na yi firgigit na tashi zaune ina tambayarsu ko lafiya su ka fado min ba tare da maza? 

       Cikin gadara ya ce "ai ku yanzu ba 'yan haya ba ne ku na zama ne kawai kafin a samu masu shiga, yanzu ga masu shiga an samu domin watanni takwas ku ka qara. Kullum labari daya kuke fada zaa biya-zaa biya. 

       Tashin hankali mai tsanani ya rufto min sai na ji tamkar baa cikin wannan duniyar nake ba, na tafi duniyar jiya ta su Mufidah.

      Na tashi da sauri na shiga daki na dauko hijabina na saka sannan na fito jikina yana ta rawa, gumi yana ta keto min na rasa yadda zan yi, ga shi babu wayar da zan kira Usman.

      Na fito da sauri na cewa Godwin ya bari in sauka qasa in ari waya in kira mijina baya gari.

       Godwin ya ce "kawai dakunan zamu gani, ki raka mu ciki ya gani idan yayi masa zamu baku sati daya kacal ku tashi, ko kuma kotu ta zo ta yi muku watsi da kaya. 

     Mufida ce ta bayyana cikin kayan lauya da alama daga wajen aiki take, tana qoqarin bude gidanta ta shiga sai ta hango Godwin, da ni da maza guda uku, mun yi carko-carko da yake falon a bude yake wanwar. Sai kuma ta lura da cewa kuka nake.

     Godwin ya kwalla kiran sunanta ya ce "Bar. Mufidah zo mana, dan ki zama shaida."

     Ta shigo a sanyaye ta na kallon falon da alama bata san mun kwashe komai ba. Ta tambaya cikin sanyin murya "me yake faruwa ne anan?"

     Godwin ya gabatar da abokan aikinsa lauyoyi guda biyu, ya nuna dayan ya ce sabon maqwabcinta ne shine zai kama wannan gidan. 

     Wannan karon Mufidah kallona ta yi da sauri cikin dimuwa da rashin fahimta. 

     Ta yi murmushi sannan ta tambaye ni ta ce "saboda abinda ya faru jiya shine za ki tashi? Amma kuma kamar kin dade da fara hada kaya dan na ga babu komai a gidan."

     Amma kuma kukan da ta ga ina yi ya bata mamaki. Ta sake tambaya cikin daga murya "ku fada min abinda yake faruwa anan ?"

     Godwin ya ce " basu biya haya ba watanni takwas suka qara, kullum su na magiya ayi haquri, na gaji na samu mai shiga. Na basu sati daya su tashi kawai, yau zan karbi kudin wannan."

       Ta dube ni ta tambaya ta ce "haka ne?" 

     Na sharce hawaye na ce  "ya tafi Kano nemo kudin hayar, baya aiki yanzu.Amma Godwin kai kanka ka san Usman baya maka wasa da kudin haya."

     Mufida ta fusata ta kalli Godwin ta ce "A a wannan bai kamata ba Godwin. Ina ruwan matar gida da maganar kudin haya? Ka jira mijinta ya dawo mana kuma ba ku da lasisin da za ku fado mata gida kawai ku ce kun zo da me ganin gida."

     Nan fa na ga an rikice ana ta zubo dogayen turanci tsakanin lauyoyi uku ana ta kiran section na dari da hasim da section na dari  biyu da hamsim na kudin sharia. Wannan mata akwai kwakwalwa sai da ta qure su gaba daya ta yi musu fata-fata. 

    Ta ma juya maganar gaba daya, laifi ya koma kansu kuma ta tabbatar musu sai ta kai su qara hukumarsu ta lauyoyi don sun karya doka a fadarta. Su ka shiga bata haquri, ta juya a fusace suka bi ta a baya har gidanta ban san yadda ta kaya ba.  

      Na mayar da qofata na rufe, ina mamakin yadda Mufidah ta taimake mu alhali jiya ta gama cewa ta tsane mu. Gaskiya yau ta taimake mu sosai dan ko bata hana a kore mu ba, amma dai dole su jira mijina ya dawo. 

      A ranar Safiya ta shigo gidana da dadare ta bani naira dubu biyar ta ce in ji mijina ya cewa Dakta ya bani kudin cefane, daga nan na tabbatar ba shi da niyyar dawowa, wato ya tafi ya bar ni daga ni sai halina.Tabbas na san ya yi fushi ba kadan ba tunda ada kwana daya ya ce zai yi sai gashi da alama ma babu ranar dawowa Safiya ta tsaya tana kallon falon tana ta mamaki. 

      Ta zauna a sanyaye ta ce " tashi za ku yi ne amma baki fada min ba? Dazu na ga Godwin da wasu maza sun hawo, da suka sauko na ji su na cewa gida yayi kyau zaa kama. Daman nan gidan ne? Na dauka ma gidan Mufidah ne za ta saki."

       Na girgiza kai na ce "nan gidan ne ba can ba ne."

       Da ta ishe ni da tambaya a dole na bata labarin halinda mu ke ciki. 

      Ta tausaya min sosai, jikinta yayi sanyi.

      Ta tabe baki ta fada cikin isgili ta ce "duk da kin karya asirin har yanzu Murjanatu ba ta zo ta taimaka muku din ba ne?"

     Na yi shiru na rasa amsar da zan bata, na langwabe kai  na ce " ai bata qasar ma. Kuma ko tana nan ma ya ce har abada baya son taimako ko digo daga gare ta."

      Mun jima da Safiya mu na jajantawa sannan ta tashi ta tafi. 

       Bayan kwanaki biyu, ina zaune da daddare a cikin duhu, yara sun yi bacci kowa ya dora kansa akan cinyata na rasa ma abinda zanyi ko kyandir ban kunna ba saboda tsananin qaunar da nake ji a cikin zuciyata. Sai kawai sai na ga hasken wuta ya haske falon, har zan tashi da gudu a gigice, sai na daure ina zaune ina ta salati har na dawo cikin hayyacina na tabbatar wutar lantarki ce ba gobara ba ce. 

        Na cika da mamaki dan na san an dade da yanke mana wuta, dukka maqwabta su na da wutarsu banda gidana. Har ma mun saba da duhun, tun Usman ya na nan. 

     Abin mamaki sai na jiyo murya Mufidah tana magana da masu gyaran wuta a bakin matattakala . 

     Ta ce musu "eh wutar ta su ta gyaru. Nawa ne ma kudin sabuwar wayar da ka siyo ka hada? Gobe ka je ofis ka biya musu kudin wutar da ake binsu dukka na watannin da basu biya ba don kada su dawo su sake yanke musu."

   Sai kawai na ji ina hawayen murna amma na cika da mamaki akan ta yadda aka yi duk abin nan da aka yi amma tana ta  taimakona. Gashi Usman din ma baya nan balle in zargi ko sabpda shi take yi. Na rasa abin da zan yi shin zuwa zan yi in yi mata godiya ko kawai in share? Ban je ba itama bata zo ta fada min ba.

***     ***      ***

     Kwanakin Usman biyar cur sannan ya dawo da dadare, ina zaune kawai na ji ana buga qofa na cika da mamaki da fargaba. Muryata na rawa na tambaya waye? Ya fada a murtuke "a bude mana."

     Dadi ya rufe ni da na ji muryarsa, na tafi da sauri na bude sai ga Usman ya baiyana fuskar nan murtuke babu faraa kuma ya qi kallon fuskata. 

      Na sa hannu zan karbi wata qatuwar jaka daga hannunsa sai ya kauce ya shigo gida, da alama yayi  mamaki da ganin wutar lantarki, don yana ta kallon fitilun falon.

      Bai tambaya ba sai ya tafi wajen yara yana shafa musu kai dukka sun yi bacci da alama addua yake yi musu domin shi gwanin yi musu addua a ne a koda yaushe. Ya shige dakinsa ba tare da ya amsa sannu da zuwan da nake ta faman yi masa ba. Gashi gidan mun cinye abincinmu tas amma ban damu ba dan na san ma yadda take fushin nan ba zai ci ba.

      Na bi shi dakin na murda qofar na ji a kulle daga ciki sai na hakura dan kada in sake bata masa rai. Na  gyarawa yara shinfida na kwantar da su, na shiga nawa dakin na yi wanka na saka rigar baccin da ya taba saka min, mai shigen irin ta Mufida 'yar qarama mai tsaga har cinya, dan in ja hankalinsa. Amma da ya fito dauke da wasu ledoji manya sai ya shiga kicin ya jera kayan da kansa, kayan shayi ne da su man gyada.Ya siyo naman kaza gasassu amma bai nuna min ba ya ajiye akan durowar kicin.

       Ina tsaye a gefensa ina ta taya shi jera kayan amma ko kallona bai yi ba balle ya ga shigar 'yan duniyar da na yi saboda jan hankalinsa.

       Na tamabaye shi "yaya jikin Baba?"

    Harara ta kawai yayi ya wuce. Abinda ban taba gani ba a wajen Usman ba sai yau. Na koma gefe na tsaya na yi kalar tausayi amma ko a jikinsa ya shige dakinsa, abin mamaki ya datse. Ya bar ni anan a falo ina ta bilin-bitu-wata. Na yi ta buga qofar ya qi budewa.

      Da gari ya waye ma dakin yaransa gaba daya ya qaura, suka dinga sha'aninsu, Usman baya kallon fuskata balle ya amsa min maganar da na ke yi masa. 

      Abincina ma bai ci ba, ya dauki mukullin motarsa ya fice ba tare da yace min komai ba.

       Usman ya dawo gida da yamma, yayi sallama ya shigo daman ya ga yara a qasa su na wasa da keke ni kadai ya iske a falo. Na goya Haidar ina lallashi don yana ta kuka akan sai ya sauka qasa wajen yara yayi wasa tare da su, na hana shi saboda na san buge shi zasu yi ba iya hawa keken zai yi ba. 

      Na sha kwalliya kuwa da  hoda da janbaki na dandasa wani baqin leshina wanda farar fatar jikina ta haska shi, ko ni da kaina na san na zuba kyau. 

     Abinci kuwa na shirya masa har kala biyu ina jiransa, bayan gida ya dauki qamshin turaren wuta.

      Na yi masa sannu da zuwa bai amsa ba sai ya saka hannu a aljihu ya dauko  wata farar takarda ya miqa min  yayin da komai na jikina sai da ya sage tun daga tsakar kaina har zuwa qafafuwana, na tsaya sororo ina kallonsa cike da fargaba na gasgata takardar saki ce kawai. 

    Ya daka min tsawa ya ce "ki karba ki duba mana ki gani."

      Na girgiza kai na ce "takardar meye toh? Ba zan karba, ba ka fada min da baki kawai."

     Ya ce " resit ne yanzu Godwin ya kira ni a waya, na fadi in da nake ya kawo min shaida ce na an biya mana hayar gidan nan amma kuma ya qi ya fada min wacce ta biya, ya ce mjn dai mace ce. Wa kika roqa kika ce ta biya mana hayar gida saboda na gaza?"

      Ya tsare da ido yana yi min kallon tuhuma.

     Babu wacce ta fado min a rai sai Mufidah amma kuma.akwai gagarumar matsala idan na sanar masa da cewa ita ce dan tabbas tsanar da yayi mata zata koma qauna.

    Na girgiza kai na ce "babu wacce na fadawa komai."

     Kallon rashin yarda ya ci gaba da yi min.

    Na zabura na ce "bai wuce Jalilah ba dan har gidan nan take zuwa nemanka."

     Ya girgiza kai ya ce "ba Jalilah ba ce. Ta yaya zata san kudin hayata ya qare, ta ina zata san Godwin har ta tura masa kudi?"

      Na sake zabura na ce "ka bincika ko Murjanatu Bibi ce ka san sun san Godwin, saboda kana fushi da ita zata iya biya ta ce kada a ce ita ce."

      Nan da nan ya gamsu ya gyada kai ya ce " tabbas na san ita ce kadai matar da zata iya fitar da zunzurutun kudi har naira dubu dari hudu ta biya min haya, ba tare da ta damu da a san ita din ba ce.

      Amma  dan me zata biya kudin haya? Na ce mata ina neman taimakonta ne? Ko da kun  hadu da ita kin fada mata ne? Ko kuma a waya kika kira ta kika fada?"

     Na zunbura baki na ce  "wai Usman me ka dauke ni ne? Ina da waya ne? Bayan ka fasa min wayata a ina zan sami lambar ta kuma? Ka yi ta dora min laifi da wanda na yi da wanda banyi ba saboda yanzu ka tsane ni."

    Na fashe da kukan kissa, nan da nan na ga ya sauko ya fara magana ta nutsuwa.

     Ya ce "ban ga amfanin biyan ba ma saboda tashi za mu yi mu koma kano, a cikin satin nan."

     Gabana ya fadi na dafe qirji na ce "mu koma Kano gaba daya fa ka ce? A wanne gida zamu zauna?"

    Ya linke resit ya mayar aljihu ya zauna a sanyaye akan kafet.

     Ya ce "na sa an nemo min wani qaramin gida a qarshen layinmu, naira dubu sittin kudin hayar a shekara."

     Na ji gaba daya hankalina ya tashi na sauke goyon Haidar na dire shi na ce  "gidan hayar naira dubu sittin amma qarami ne, tsoho ginin gargajiya mai zaure da shadda masai  ta rami ko?"

      Ya gyada kai ya ce " eh sai mu yi maleji da shi ai ya fi babu, kin ce ba za ki zauna tare da facaloli ba nima ba zan so ku zauna din ba dan ke ba me son zaman lafiya ba ce gara ki na gefe."

      Na tabbatar Usman fa da gaske yake sai na ji gaba daya na dimauce. Idan muka ci gaba da zama a Bauchi nan ma matsala ne ina tsakiyar kuraye guda biyu Mufidah da Jalilah.Kano kuma ba zan iya komawa rayuwar qasqanci ba ana ganinka kana shigowa garin tsaf kana turanci kana raba sababbin kudade, yanzu ka dawo tsakiyar 'yan camama ka zauna, akwai raini. 

     Na dinga kai kawo a falon ina fadin "Innalilahi wa inna ilaihi rajuun." 

    Ya harare ni ya ce "ke! Ki kawo min abinci in ci, ai ko ba ni da matsala a Bauchi ba za ki sake zama ba, na yanke shawara can za ki koma da zama."

     Na juyo da sauri na dube shi, ya harare ni ya kawar da kai gefe gami da jeho min dan sirrin tsaki.

      Na shiga kicin na kawo masa abinci ya fara ci da alama ya kwaso yunwa mai yawa.

     Na zo na zauna a gefensa na marairaice murya na fara hawaye ina bashi haquri akan abinda ya faru a hanyar Kano. Bai ce min komai ba ya ci gaba da cin abincinsa.

      Ina ta sharce-hawaye da majina dan ya tausaya min, dan ya jawo ni jikinsa ya lallashi ni amma bawan Allah nan ya daskare gaba daya, babu tausayin nan na sa.

    Ya kalle ni a fusace ya ce "ki fara hada kayanki gaba daya na sakawa zan sami babbar mota zuwa jibi mu tashi, ki yiwa wannan dillaliyar magana ta zo ta sayi sauran kayan gadon dakinki da na yara. Ki adana kudin ki riqe in mun je kano zan cika miki ki sayi wani. Ba zan iya daukar hayar motar kaya daga nan ta kai mana Kano ba. Su labulaye da kayan kicin wadannan zamu tafi da su."

      Na ji gaba daya garin yana ta juya min, na tambaya "da kai da mu gaba daya mun bar Bauchi kenan?"

      Ya girgiza kai ya ce "A a ni ina Bauchi zan sami hayar daki daya in zauna in bazama neman kudi in biya su her excellency kudinsu naira miliyan daya, dan in sun ga na bar garin zasu dauka na gudu ne su je har Kano su kamo ni su yi min wulaqanci. Gara su na ganin nawa dai a garin ina basu haquri. Na samu wani aiki ma a wani Cafe ina yi musu typing sai dai kudin bai kai ya kawo ba, ba zan iya tara naira dubu hamsim ba ma balle miliyan daya."

      Na zabura na dafe kirji na ce " kada fa ka kasa hada kudin dole ta sa ka yarda ka aure ta." 

     Harara ta yayi ya ce " ai sai dai su aura mata gawata dan basu biyo ta hanyar da zan aure ta ba ma, sun bata abin da suka saka dole a ciki da tsoratarwa da nuna isa."

     Na yi ajiyar zuciyar jin dadi, na lankwashe kai na ce "gaskiya ba zan iya tafiya in barka ba tunda akwai sauran watanninmu da suka rage, mun samu an biya mana haya mu zauna kawai har ya qare sannan dole su bamu notice din watanni shida ka ga zamu iya qara shekara guda kenan."

    Ya daka min tsawa ya ce  "wai zaman Bauchin nan dole ne? Garinmu ne ko kuma wata tsiyar muka ajiye a garin ne? Aiki ne ya kawo mu kuma.babu aikin zaman me za mu yi? Yara ba sa zuwa makaranta, babu cin yau balle na gobe ga kudin haya mai tsada. Da me zan ji? Kin san halinda ake ciki ne a rayuwar nan kuwa? Ba ki sani ba, sai dai a nemo miki ki ci ki sha ki zargi waccan  ki zagi waccan,ki yiwa waccan qazafin karuwanci, ki hana ni bacci saboda masifarki ta kishi.Ta kai ta kawo har kin fara fita titi babu riga kina fadawa cikin motata daga Bauchi har Kano saboda kina zargin na dauko karuwai. Wallahi kada ki zaci zan yafe miki  wannan abinda kika yi min.Sai kin yi kuka da idanuwanki kamar yadda kika saka ni kuka, kika saka yaranki kuka kuma kika tagayyarasu kika tafi kika bar su. Kin wulaqanta ni kin cutar da ni, na ji duk qasqancin da kika yi min sai da kaka yi bara a kano sannan kika dawo gida. Danjuma ne ya taimaka ya dawo da ke gida har tsakar dare, yara su na ta walagigi daga wannan gida zuwa nan. Mufidah ta dauka, Umma ta dauka, qarshe Safiya ta dauka har kika dawo."

     Na yi wuqi-wuqi da ido na kasa magana na cika da mamaki ta inda ya ji labaran abinda ya faru kakaf babu kuskure, babu qari babu ragi.

     Ya tashi a fusace ya fice ya banko qofa da qarfi, na san masallaci zai je dan ga wayarsa da mukullin motarsa nan ya bari. Na sanqarae a zaune, na tabbatar qarshena ne ya zo. Sallar magaruba ake kira ya cewa yara su ajiye kekunan su zo su tafi masallaci. Su ka dunguma suka fice ina ta leqensu ta windo. 

       Basu shigo gida ba sai bayan sallar Isha'i, wannan karon a gigice ya shigo ya kira ni zuwa dakinsa.

     Ya dube ni sosai sannan  ya ce " na hadu da Godwin a qasa yanzu, na dame shi da magiya akan ya fada min wacce ta biya min haya."

      Kafin ya rufe baki hantar cikina ta kada ina fargaba ya san cewa Mufidah ce.

      Ya ci gaba da cewa "kin san wa ya ce min? Wai Mufida ce. Ta yaya haka ta faru? Yaya aka yi har matar nan marar mutunci zata tausaya ta biya mana haya? Matar da bata qi ta bude idanuwa ta ga bama gidan  nan ba ko ma in ce ta ga bama duniyar. Abin ya daure min kai."

      Na zabura na ce "anya Godwin bai yi kuskure ba ko dai Murjanatu Bibi zai ce?"

     Ya gigiza kai ya ce "shi bai ma san Murjanatu Bibi ba. Ya ce yana ganinta jifa-jifa su gaisa."

     Na sulale na zauna a gefen katifa cike da fargaba.

Usman ya katse min dogon tunanin da nake yi.

     Ya ce " ki shirya ki zo mu shiga gidanta mu yi mata godiya. Duk da ma dai ya ce kada in nuna mata na sani amma bai kamata in yi shiru ba, mutumin da yayi maka wannan halascin."

     Na zabura na miqe tsaye da sauri na kama hannun Usman 'gam' na ce "kada ma ka fara, kada ka je. Mufida mayya ce, matsafiya ta yi amfani da wannan damar ne dan ta jawo ka jikinta ta cutar da kai. Ta yi rantsuwa ta ce sai ta rama abinda ka yi mata."

    Ya dube cike da mamaki da rashin fahimta.

      Na fashe da kuka na qanqame shi ina fadin "wallahi mayya ce, kashe mu take so ta yi."

     Ya bambare ni daga jikinsa ya ture, ya daka min tsawa ya ce "ba na son maganar banza ta jahilci. Kin kuwa san abinda kike fada? Kamar yaya mayya ce kuma matsafiya? Me yasa ba kya fadar alkhairi kullum akan mutune, musamman akan Mufidah? Me yasa kika tsane ta haka alhali tana bin ki da alkhairi? Lokacin da kika tafi kika bar yara, na kira Dr.Isa nace a duba gidana a dauko yara, ya ce min ya fita wayar Safiya ma da ita ya fita zai kai mata gyara, ya bar ta da wata qaramar waya amma bai riqe lambar glo din ta ba. 

       Umma da mijinta sun fita aiki, dan haka Mufidah ce  a kusa da mu zata fi saurin kai musu agaji dan haka ya turo min lambar Mufidah na kira, a sanda na kira ma ta ce min har ta dauko yaran su na wajenta. Ta ce min sun yi futsari kayansu a jiqe har ta yi musu wanka babu kayan da zata saka musu. Na kwatanta mata dorowar dakinki na ce ta je ta dauko musu kayan.  Ba ki san ita ta riqe su ba ma kenan? sai da yamma da za ta fita ta kaiwa Umma ?"

      Na ji gabana ya sake faduwa na hau rawar murya amma na rasa lafazin da zan fada masa dan ya fahimce ni. 

      Sai fada yake yi yana gargasa min baqar magana, yabon Mufidah yake yi tun qarfi. Duk da ta ce kada in fadawa kowa abinda ya faru daga ni sai ita sai Allah amma ya zama dole in bashi wannan labarin dan  in kwaci kaina, in ya so ta kashe ni."

      Da na fara bashi labari tun a layin farko ya zabura ya fice daga dakin dan kwakwalwarsa ta kasa yarda da abinda nake cewa. Na biyo shi falo a guje ina yi masa rantsuwa akan ya yarda da abinda nake fada masa, sai ya saka hannu ya dakatar da ni ya ce in rufe masa baki baya son ji. Kawai in dauko mayafina in zo mu je gidan Mufidah umarni nake bashi.

     Na fada cikin fitsara "ba zan je gidan mayyar da ta kusa hallaka ni ba."

     Ya juyo a fusace ya harare ni ya e "ni nake cewa ki yi abu amma kike cewa ba za ki yi ba ido da ido?"

      Na fashe da kuka na ce  "shikenan in an kashe mu kai ka jawo min. Ni ba sai na saka mayafi ba mu je a haka ai dukka gidan ne."

       Raina a bace mu ka nufi gidan Mufidah, shine yake ta kwankwasawa, ina daga baya-baya ina leqe, mun dade mu na bugawa sannan ta bude.

     Mufidah ce ta bayyana cikin wata shiga mai dankaren kyau, party dress ta saka ruwan hoda (pink), an yi mata kwalliya  (makeup) a fuska, an yi mata dauri da wani dankwali kalar rigar, Sarqarta da 'yan kunnayenta na tabbatar na lu'u-lu'u ne ko tantama bana yi, dan an fada min yadda za ka gane na gaskiyar. Ta yi kyau kyan da bata taba yin irinsa ba. 

      Ta na ganinmu sai aka hau kallon-kallo. Da alama bata yi maraba da zuwanmu ba, ta ja ta tsaya a bakin qofa ta babbake gami da maqale hannayenta biyu a hamata, Ta na sauraronmu. 

    Usman ya hau kame-kame kamar wanda ya manta abinda ya kawo mu ma. Sai can yayi qarfin hali ya yi mata sallama, sai ta amsa. 

      Aka yi jugum sannan ya ci gaba da cewa "mun zo dan mu yi miki godiya, duk da kin boye ba kya so mu sani, na bincika an ce  ke ce kika biya mana kudin haya. Mun gode sosai Allah Ya saka da alkhairi. Haka ya kamata maqwabci ya kasance in yana da hali ya taimaki maqwabcinsa. Ya zo a cikin hadisan Manzon Allah S.A.W ya ce a kyautatawa maqwabci, sanda mala'ika Jibrilu ya saukar masa da ayar da tayi magana akan maqwabci ya yi zaton zaa ce maqwabci zai iya gadar maqwabcinsa"

      Ta sa hannu ta dakatar da shi ta ce "ban gane abinda kake fada ba fa, na ji kana maganar kudin haya, da maganar maqwabci dukka ban gane ba. Waye ya ya biyawa wani kudin haya?" 

      Usman ya kalle ni na kalle shi sannan muka juya muka kalli mufidah. 

      Ta ce "ni Mufidah bani da business da kowa dan haka ban biyawa kowa kudin haya ba."

     Na cika da mamaki na ce "amma ke kika gyara mana wuta da aka yanke."

      Ta girgiza kai ta ce "bani da labarin ma an yanke muku wuta balle in mayar mu ku da ita, dan haka ba ni ba ce."

     Usman ya ce " ina ga Godwin yayi kuskure ko Murjanatu Bibi ce ya manta ya ce ke ce."

     Ta tabe baki ta ce "da kyar idan ita ce, dan bata qasar ma kuma bata san Godwin ba, bata taba sanin kudin hayarku ya qare ba, idan har zata biya tabbas zata fada min. Amma za ku iya sake bincikawa ku ji. Zan je wajen dinner ne ana jirana sai anjima."

      Ta koma ciki ta datse qofarta.

     Na ji dadi da ta yi.mana haka .Tunda ta musanta ta ce ba ita ta biya kudi aka gyara mana wuta ba alhali na ji da kunnena,  na san ita din ce toh kudin hayar ma.ita ce kenan amma ta ce ba ita ba ce. 

       Cikin sanyin jiki mu ka.dawo cikin gida, da alama kan Usman ya daure sosai, mu na shiga ya dauko waya ya kira Godwin cikin saa sai ya dauka. 

      Wannan karon Usman magana ya ke cikin fusata  ya ce  "Godwin kada ka raina min hankali fa, yaya kake yi min boye-boye? Na ce ka fada min gaskiya magana wacece ko waye ya biya min kudin haya? Ka ce Mufidah ce, ita kuma ta tambabatar min ba ita ba ce. Kuma na fi yarda da ita fiye da kai. Wannan abin da ya shafi rayuwata ne ya kamata in sani.  Ta yaya zan zauna a gidan da bansan ko waye ya biya min haya ba."

     Godwin ya yi.rantsuwa da abinda yayi gaskiya da shi ya ce Mufidah ce ta biya kawai  bata so dai a sani.

     Tambayoyin da Usman yake jerowa Godwin shine ya rasa amsar da zai bashi. "Ta yaya matar nan zata biya min haya? Meye hadina da ita? A wanne dalili zata biya min haya? Na fada mata ina neman taimako da wajen irinsu ne? Ga shi yanzu ta ce ba ita  ba ce, in ba ita ba ce toh wacece? An rasa, amma tsakanin kai da Mufidah zaa sami maqaryaci."

     Ya kashe wayar a fusace, ba jimawa sai Godwin ya sake kira,

      Usman ya amsa a fusace ya ce "Godwin me zaka ce min kuma? Bayan ku na yi min wasa da hankali."

     Godwin ya ce "kai dai ba an biya maka kudin haya ba, toh me yasa kake so sai ka san wacece dole?"

     Usman ya sake fusata ya ce "ai ni ba sakarai ba ne da wata da ban sani ba zata biya min haya amma a boye min. Wa ya sani ma ko siyar da ni da iyalina ka yi ka karbi kudin."

     Godwin ya kwashe da dariya ya ce "toh tunda ka ce haka zan nuna maka shaida, ka hau Whatsapp zan nuna maka alert din da sunan wacce ta biya maka."

     Gabana ya fadi dan tabbas in an nuna alert zaa ga sunan Mufidah.

      Usman ya ce "ni bani na yin whasapp kada ka wahalar da ni amma ka tabbata ba zan dauki wannan rainin hankalin ba."

     Na karbi wayar na kashe na cewa Usman "kada ma ka sake sauraron wannan mutumin dan ma baka san wulaqancin da yayi min da baka nan ba."

      Ya tattara hankalinsa gaba daya yana saurarona, na marairaice murya na bashi labarin yadda ya shigo min gida da maza ba tare da izinina ba. Sai dai ban fada masa cewar Mufidah ce ta kwace ni ba, na ce da kyar ya fita sai da suka gama bankade gidan suka leqa ko ina.

    Tabbas ransa ya yi mummuna baci dan ina iya jiyo bugun da zuciyarsa ke yi.

      Ya gyada kai ya ce "Godwin bai san ni ba ne, ya bar ganin dan shi lauya ne babu abinda ya dame ni, ba zan taba barin wannan maganar ba, za mu hadu da shi gobe ai.

    Ya wuce dakinsa a fusace yayi wanka, ya kwanta ba tare da ya sake ce min komai ba, da alama Usman ya qaurace min dan idan ya shiga dakin ma sai ya datse daga ciki.

      Na dade ban yi bacci ba bayan yara ma sun kwanta na dade ina ta zagaye a cikin gida har qarfe dayan dare. A lokacin na ji motsin Mufidah ta dawo daga wajen dinner, na daga labule a hankali ina ta leqensu. Ita da wata qawarta suka shigo a cikin motar Mufidah su ka hawo sama dauke da manya ledoji da alama a wajen bikin aka basu, bikin kuwa na masu hali ne daga dukkan alamu. Ashe wannan tsaleliyar rigar anko ce dan na ga qawarta ma sanye da irinta.

   
 Na kalle su, su na ta dariya da shewa na tabbatar basu da matsalar rayuwa, har suka bani sha'awa na ji dama ni ce su don wani lokacin ma masu auren sun fi shiga jarabawa. 

      Kalli  irin son da nake yiwa Usman amma bai hana ya juya min baya ba alhali ya san duk saboda sonsa na haukace gaba daya. 

       In ada ne da sai na fita na tari Mufidah in ji dalilin da ya sa take boye abinda ta yi mana. In ji menene manufarta? Sai dai kash yanzu ban isa ba, na tsoron kada ta hada ni da mucizai sannan a kaini bayan duniya.

    Na ci gaba da tunanin yadda rayuwata zata kasance ni kadai a kano, Usman a Bauchi a kusa da wadannan kidnappers din Mufidah da Jalilah. Gaskiya ba zan iya ba sai dai ni da shi mu koma tare ko kuma mu ci gaba da zama a Bauchin tare.

***  ***  **

      Da gari ya waye Usman ya fito a shirye tsaf amma da qananan kaya ransa a bace, ya kalle ni na kalle shi dan ko na gaishe shi baya amsawa. 

     Ya miqa min kudin cefane ya ce "zan fita in kun ji shiru har dare ku rufe gida."

     Na zabura na zazzare ido na tambaya "kamar yaya?"

    Ya ce "Her excellency ta kira ni yanzu ta na ta wasu maganganu tana cewa na jefa qanwarta a damuwa ban san arziki ba, ban gaji arziki ba. Kawai na yanke hukuncin zan je ofis din his excellency mijinta ya san halin da ake ciki dan na ga alamar bai san komai ba akai mata ne zalla suke wannan shirmen. Kudinsu kuma a yanzu bani da shi amma zan biya, amma in sun kama ni sun daure shikenan.

       Na bi bayansa sororo ina raka shi ba tare da na san abinda zan ce masa ba. Mu na bude qofa da Mufidah mu ka hada ido tana wannan shegiyar sharar ta, ta ta sassafe. Sanye take da wata qaramar rigar bacci launin shudaye, rigar babu hannu babu qirji rigar mama ce kawai shimi iya guiwa. Kanta babu dankwali balle mayafi sanye take da wani lallausan takalmi kalar rigar daga gani saiti ne da rigar. 

      Ta tsaya da sharar ta  tana kallinmu, mu na kallonta. 

       Na rasa dalilin da ya sa idan Usman ya ga Mufidah baya iya dauke idanuwansa daga kallonta duk da wannan Ustazancin na sa da baya hada ido da mace mai hijab ma amma yana iya kallon Mufidah da take fitowa rabinta tsirara.

      Itama haka take yi masa irin wannan kallon ido cikin ido duk sanda suka hadu. 

     Raina ya baci na riqe hannunsa na fisge shi muka yi qasa, abin mamaki sai na ga yana ta waiwayenta.

      Mu na sauka na harare shi na ce "me kake kallo a jikin matar nan wai, har kana waiwaye?"

     Budar bakinsa sai ya ce  "mamaki take bani kawai."

    Na tambaya "mamaki kamar yaya?"

    Sai ya kasa amsa min ya shiga mota ya kunna yayi tagumi. Ina tsaye ina ta girgiza, zuciyata kamar zata fita dan haushi, ga Jalilah ga Mufida. Ina zan saka raina, da me zan ji?"

     Na yi qasa-qasa da murya na ce "mamaki ma ai sai nan gaba za ka sha a kanta a lokacin da za ka san mayya ce, arniya, matsafiya kuma aljana ce."

       Ya yi min kallo na takaici ya girgiza kai alamar yana tausaya min, ya ja mota ya tafi. Na bi shi da addu'ar neman tsari daga sharrin masu sharri a cikin zuciyata. 

      Safiya ce da Mus'ab da maigidanta suka fito gwanin sha'awa ta rako su. Mu ka gaisa da Dr.Isa sai washe min baki yake yana ja na da hira, bai san haushi yake bani ba tunda ya jone da ire-iren su Mufidah. Safiya ta yi min sigina alamar in tsaya akwai magana. Bayan ya ja mota sun tafi ta ja hannuna zuwa falonta. Tambayar da ta yi min ta bani mamaki ta ce "wai Mufidah ce ta gyara mu ku wutar gidanku da aka yanke?"

    Na dube ta cike da mamaki ta yadda ta sami wannan labarin. Ta shaida min Dakta ne ya fito ya ga wasu akan falwaya ya tambaya sai su ka fada masa cewa Mufidah ce ta ce su mayar da wutar gidanku."

       Na rasa amsar da zan bawa Safiya na sulale na zauna, ta zo ta zauna a kusa da ni da alama gulma ta ciyo ta ta sake cewa an ce ma ita ta biya muku kudin haya."

        Na zabura na ce "in ji wanne shegen kuma?"

      Safiya ta tabe baki ta ce  "au baki da labari kenan? Usman ya boye miki toh dan su na tare da Dakta bayan sun fito daga masallaci Godwin ya fada mu su tare ya ce Mufida ce ta biya amma ta ce a boye sunanta."

     Na yi shiru can na ce  "haka na ji nima amma da mu ka tambaye ta, sai ta ce ba ita ba ce."

     Safiya ta zabura ta ce "munafuka wallahi ita ce tana da wata manufa a qasa. Shawarar da zan baki ki yi ta addu'a kawai.

     Hankalina ya sake tashi na yi tagumi can na dago na kalli Safiya na ce "cewa ta yi ba ita ba ce, har gyaran wutar ma. Amma ban yi mamaki ba kin san ba cikakkiyar mutum ba ce rabinta aljan rabbinta mutum, kuma mayya ce, sannan matsafiya ce, ba musulma ba ce kuma. Boka ya ce shu'uma ce asiri ma baya cinta. Ni dai kawai sai yadda Allah Ya yi da ni."

      Safiya ta bude baki tana yi min kallo na rashin fahimta.

     Ta ce "subhanallah! saboda kishi kike danganta da wadannan mugayen kalamai? Haba ai sun yi muni da yawa. Kar ki kafurta ta mana Fatiti."

    Na yi shiru dan na san babu mai fahimta ta, amma ina fatan su ga abinda na gani, sannan za su fi gane ko wacece Mufidah.

      Safiya ta ci gaba da cewa "yauwa yaya labarin Jalilah? Ashe kuma abu ya kai ga zasu maka Usman a kotu in bai biya su kudin nan ba, wai sun bashi zabi ko ya biya ko dole sai ya aure ta."

     Na dago da sauri na kalli Safiya cike da takaici. Na ce "shima Daktan ne ya fada miki? Subhanallah! Haka gidana ya zama kuma a komai bani da sirri? Shi Dakta duk labarin da aka yi a waje sai ya juye miki?"

     Safiya ta harare ni ta ce  "lallai Fatiti, kin fara boye min matsalarki kenan? Meye  ba ma fadawa juna? To shikenan tunda haka na zama yanzu a wajenki."

    Safiya ta yi fushi ta zanbura baki. 

    Na fashe da kuka na dora kaina akan cinyarta, na ce " na shiga tsaka mai wuya Safiya, na rasa yadda zan yi da rayuwata. Kin ji wai kano zai kai ni shi ya dawo Bauchi ya zauna shi kadai. Usman baya kula ni, ba na gabansa yanzu saboda sun janye masa hankali, Jalilah da Mufidah."

    Safiya ta dinga lallashin tana bani baki har ta samu na lafa da kukan ta ce "kada ki damu zan baki shawara a nutse, zaa samo mafita."

      Ta rako ni har bakin matattakala na hau sama, ina hawa na hango falon Mufidah a bude wanwar sannan tawa qofar falon ma haka a bude. Yarana na hango har da mai rarrafe su na ta shawagi a cikin falonta. 

    Na zabura zan kwalla musu kira Mufida na gani a gabana ta fito ta tsaya a bakin qofar ta tsare ni da idanuwa. 

     Ta dube ni ta yi murmushi ta ce "za ki shigo ne? Zo ki wuce."

      A zuciyata na ce "ni da shiga gidanki ai sai a qiyama."

    Na girgiza kai na ce "ba shiga zan yi ba, amma a cewa yarana su fito."

    Ta fada cikin gadara ta ce "ina so su taya ni hira ne, a madadinki."

    Ta mayar da qofa ta rufe, nan da nan hankalina ya tashi na rasa abinda yake yi min dadi. Shin ihu zan saka mata ko sauka qasa zan yi in ari wayar Safiya in kira Usman in shaida masa cewar Mufidah ta kwashe min yara? Ai in na fada masa ma zai ga ba wani abu ba ne, mai son danka ai mai sonka ne. Ba zasu taba ganewa ko wacece matar nan ba.

         Ina tsaye kamar gunki na ga an bude qofar sai ga yara a layi kowanne hannunsa cusu-cusu maqare da alewoyi da biskit. 

     Ta fada tana kallona ta ce "duk wacce ta kwace ta hana ku ci, ku kwalla kuka zan jiyo ku in zo, sai na hukunta mutum."

     Ta na dauke da Haidar a hannunta ta na yi masa cakulkuli amma saqo take bani ta ce "qawaye, su na labarina ko Haidar? Gulma babu kyau fa. Zan hukunta mutum."

    Nan fa qirjina ya fara dukan uku-uku, daga dukka alamu ta ji abinda nake fadawa Safiya.

     "Na shiga uku." na fada a bayyane yayin da ta miqa min Haidar tana ta dariyarta. Da na samu na hada kan 'ya'yana sai na fada cikin gida da sauri na datse. Na rasa hukuncin da zan yiwa yaran nan, ga abinda ta ce kuma idan na hana su ci  zata dauki mataki akaina. Ko baki ba su wannke ba suka tashi su ka tafi kwadayi.

***     ***    ***

   Usman ne ya dawo gida da misalin qarfe daya na rana da alama a gigice yake. Ina ganin yanayinsa sai hankalina ya tashi. Na tabbatar akwai matsala a gidan su Jalilah. Na tare shi ina tambayarsa ko lafiya?  Maimakon ya fada min labarin Jalilah sai ya jeho min wata tambaya data bani tsoro. 

      Ya ce "Fatiti dazu a bakin mota me kike fada min akan Mufidah ma?"

     Na harare shi na ce "ai kai kullum musu kake yi min, ka dauke ni ma mahaukaciya. Matar nan na fada maka mayya ce, kuma ba musulma ba ce, kuma ba cikakkiyar mutum ba ce, aljanna ce. Mucizai ne a gidanta, matsafiya ce."

     Sai ya zazzare ido yana kallona, sannan ya gyada kai ya fara kai kawo a cikin falon.

     Na tambaya "lafiya? Wani abu ka gani?"

    Ya qyada kai ya ce "tabbas na ga wata alama, zo mu zauna ki bani labarin abinda ya sa kika ce haka akanta dan akwai qamshin gaskiya a maganarki."

      Cike da fargaba na zauna shima ya zauna na fara bashi labari, tun daga farko har qarshe. Mamaki ya hana Usman sakat sai salati yake yana kiran Hasbunallahu wa  ni'imal wakil. Lahaula walaquwwata illabillah.  

     Ya yi ajiyar zuciya ya ce "tabbas ba zan amince da wannan zalumci ba. Wato har kidnapping dinki ta yi kenan daga safe har dare? Ta raba ki da yaranki, toh ba zan amince ba, sai na dauki mataki. Na amince da maganarki shu'uma ce akwai dalilinta na biya mana kudin haya."

     Na zabura na ce "au ita din ce ta biya? Yaya aka yi ka sani?"

   Ya  ce  "Godwin ya nuna min alert din da ta yi masa da chating dinsu kuma, sannan sunan da kika fada haka ne sunanta a jikin alert din, Mufidah Hamza.Sannan maganar ko ba musulma ba ce tabbas haka ne, ya kira ta a waya ya sakata a hand's free. Yadda ta san littafinsu bata san qur'ani ba, duk in da Godwin ya ja sai ta qarasa masa. Haka ta dinga jawo ayoyinsu akan mutum mai qarya da bude asirrin wani, ta ce ai ta ce masa kada ya fada mana ita ta biya. Dan me zai fada kuma? 

     Dr. Isa ya tabbatar min kuma ita ta sa aka gyara  mana wuta. Me take nufi da mu? Me take nema a wajenmu? Kin ce ta ce saura ni ko? Toh a shirye nake ina jira ta yi min kiranyen. Na fi qarfin aljanu, na fi qarfin matsafa, zan qona ta da ayar Allah."

    Na bi Usman da kallo yana cika baki dan bai san irin na ta ba ne. Ya zaci irin qananan aljanun nan ne na 'yan makaranta da yake fatattakarsu. Ai ni na ga abinda na gani shiyasa bana iya yin wata magana kawai sai kallo.

      Ya zabura ya shiga daki ya dauko qullin magani ya ce in hura masa gawayi a kasko. 

     Zan yi masa tambayoyi ya daga hannu ya dakatar da ni. Na cika da mamaki da fargaba abinda zai faru. Ya bude qofar gidanmu ya dauki garwashi ya kai bakin qofa a cikin kasko ya ajiye sannan ya dauki maganin ya zuba akai,  kan ka ce kwabo sai hayaqi ya turnuqe koridon. 

     Ya dawo ciki ya zauna in zan yi magana sai ya dakatar da ni. Babu abinda muke ji sai qarar budewa da rufe qofofin 'bararam bam' daga gidan Mufidah,ta na ta shige da fice tana buga qofofi. Sai can ta fito sanye da wata riga T-shirt da zani, kanta babu dankwali da alama a gigice take ta fado cikin gidanmu da sauri, na yi tsalle na  buya a bayan Usman.

     Ta shigo falonmu ta dinga baza idanuwa tana kalle-kalle can ta ce a bata aron tsintsiya, Usman ya ce ga ta can ki dauka.

        Sai ta girgiza kai ta fita, ya sake tashi ya qara maganin,sai hayaqi ya turnuqe, sai ta sake fitowa ta na muzurai.

      Usman ya sake tambayar ta "lafiya?"

   Ta ce muciya zaa bata aro. Ya shiga kicin ya  dauko mata muciya ya miqa mata, sai ta qi karba ta fice da zata fita sai ta sa qafa ta yi cilli da da kaskon turaren wutar har sai da kaskon ya fashe, ta yi tsaki ya shige gidanta. 

      Usman ya yi dariya ya ce "tabbas biri yayi kama da mutum."

     Na ce "Usman ka ga kada ka jawowa kanka ka rabu da ita fa, ba ruwana. Na ga tana harara ta zata ce ni na fada maka."

    Ya ce "babu ruwanki, ku yi tafiyarku kano kawai ku rabu da ita."

      Na ce "ni fa ba zan koma  kano ba, qafata qafarka."

       Ya harare ni ya ce "mahaifinki ma ba za ki dubo shi ba? Dan haka ki je ki hada kayanki da na yara, gobe Danjuma zai zo ya kai ku Kano."

     Na tashi a fusace  na shiga daki ina harhada kaya, zuciyata na karkarwa cike da kokonto "shin anya in tafi Kano kuwa in bar Usman a Bauchi? Kada in tafi kuma ya hana ni dawowa."

      Ina so in yi masa qorafi amma ya qi bani fuska, ya na ta shan kunu yana bata fuska, yana ta tattaro min kayana.

     Na shiga gidan Umma da Safiya da yamma na yi musu sallama na ce zan je Kano in duba Babana ba shi da lafiya amma ban sani ba ko na tafi ma kenan. Jikinsu yayi sanyi suka ce in Allah Ya yarda ma zan dawo. 

      Da daddare mu ka ga Godwin ya shiga gidan Mufidah da sauri, Usman ya kalle ni na kalle shi, kowa ya san abinda yake faruwa wataqila ce masa zata yi ba zata iya zama da mu ba ya nemo mata wani gidan.

      Washe gari da asuba na ji Usman yana tashina ya ce mu yi wanka, dan da sassafe Danjuma zai zo. Na tashi a gigice na yi wanka na yiwa yara, muka karya kumallo. Gaba daya na rasa abinda Usman yake nufi, dan ban ga alamar da shi zaa yi wannan  tafiyar ba. 

    Wayarsa ce ta yi qara ashe Danjuma ne ya iso bakin get, sai Usman ya ce ya hawo sama ya taya shi daukar kaya. Akwati daya na hada amma sai na ga Usman yana ta fito da manyan jakunkuna da manyan akwatuna su na ta sauka qasa da su dakyar Duke jansu saboda nauyi. Na shiga dakin yara da sauri na duba ashe kayan yara gaba daya ya hada bai rage komai ba, haka na duba durowata ya kwashe kayana tatas, na sa kayan ma kadan ya rage ya kwashe kayan gaba daya ya zuba a jakunkuna, sai na ji dan sauqi tunda shima ya hado da kayansa. Shikenan dai kenan da alama na tafi na bar Bauchi kenan? Tashina dai guda daya ne  Mufidah da Jalilah. 

     Ya sallami Danjuma ya biya shi komai sannan ya dauki kudi naira dubu ashirin ya bani ya ce in riqe in cancana kafin ya zo.

          Na fara jero masa tambayoyi "sai yaushe za ka zo? A ina zamu zauna mu ajiye wadannan himilin kayan?"

    Ya ce "Ishaq zai nuna muku in da za ku ajiye kayan."

    Da alama dai wannan kwarababben gidan hayar yake nufi zan sauka. Innalilahi wa inna ilaihi rajuun. 

     Na fusata na nuna in dai a wannan gidan da yake fada zan zauna ba zan tafi ba, na ja na tsaya a bakin mota. Wannan karon yaransa ya dauka ya zuba a cikin motar ya cewa Danjuma ya tafi da yaran da kayan ya ajiye su a gidansu. 

     Ya shige cikin get ya bar ni a tsaye, Danjuma yana ta bani baki. Kuka ne ya kece min, tashin hankali da fargaba. Na shiga motar a bisa larura dan babu yadda zan yi, muka tafi ba tare da na iya cewa komai ba.

      Tunani na daya yadda zan bar Mufidah da Usman su kadai a gida daya. Duk da cewa yanzu komai ya bayyana bata sonsa baya sonta har ma da qarin tsanar juna bayan rashin son ma. 

       Yara su na ta murna abin haushi basu san haushi su ke bani ba. Na tsaya a hanya na sayi tsaraba, sai da na kashe naira dubu goma a cikin kudin dan ba zan shiga kano a bushe ba, alhali na saba kai musu tara ta arziki. 

     Ina jin Usman yana yawan kiran Danjuma yana tambayarsa a inda muke. Har sai da muka isa kano qofar gidanmu ya tabbatar mun isa lafiya sannan ya daina kira.  Bai ce a bani waya ba nima ban ce a bani shi ba.

      Abinka da gidan yawa yara da manya suka arto a guje ana murna da ganinmu dan na fi shekara rabona da zuwa Kano. Aka yi mamaki da aka ganni da himilin kaya amma an dauka duk a cikin dogon hutu ne kuma sun san ina zuwa da tsofaffin kayanmu in yi ta rabo. 

      Na je dakin Babana na gaishe shi sai ya fashe da kuka yana fada min halasci da karamcin da Usman ya yi masa, ya umarce ni da in yi masa biyayya har qarshen rayuwarmu, bai yarda in saba masa ba idan ban yi haka ba bai yafe min ba ko bayan ransa.

      Fargaba mai yawa ta rufto min yadda mahaifana suka cure Usman har suke gindaya min irin wadannan dokoki. Su na nufin ko kishiya zai yi min in yi biyayya kenan? Ashe babu mai bin bayana kenan ya bani gaskiya, Usman ne kadai mai gaskiya?

     Bayan zuwana da kwana biyu sai ga Ishaq qanin Usman ne tsakaninsu daya  ya shigo gidanmu ya ce Usman ya ce ya kai ni in sayi gado da katifa in koma sabon gidan da ya kama min haya. A gaban Iyata aka yi maganar daman, zan yi musu sai ta dakatar da ni ashe duk sun san zancen har ma sun yi murna da hakan. Ya fada musu baya aiki zai dawo gida.

       Haushi ya kamani na ce ba zan je siyo gadon ba, sai qanwata ce ta wakilce ni suka je suka siyo suka wuni acan gidan su na gyarawa.    

       Aka zo aka kwashi akwatunana aka kai suma suka jera kayan, na qi zuwa na gani dan takaici kwana da kwanaki. 

      A ka kawo min waya aka ce Usman ne zai yi magana da ni sai na qi karba.Ya sha kiran wayar 'yan gidanmu ya ce a bani zai yi min magana amma ba na amsawa. Daga qarshe ya bada saqo a fada min cewar in harhada in koma gidan nan, umarni yake bani ba shawara ba. 

        Nan dai a gida aka yi min caaa ana ta caccaka ta aka dauke ni aka kai ni. Sai na ga gidan ma ashe babu laifi ya na da kyau, dakuna uku ne falle-falle da tsakar gida da zaure sai kuma bandaki guda daya a tsakar gida, shadda ce ta tsugunno amma ta tangaran da tiles ba laifi. 

     Rayuwar da zan shiga ba irin rayuwar da na saba ba ce, tabbas na ci baya ba dan kadan ba. 

      Kuka na barke ina ta yi ba tare da na fada musu dalilin kukan nawa ba. Sai na ga kayan labulayen gidana na Bauchi kakaf da kayan kicin Usman ya hado min ya aiko. 

      Kamar wata amarya haka 'yan gidanmu da 'yan gidan su Usman su ka taru ana taya mu murna. Su na ta murna mun matso kusa da su zasu dinga ganinmu 

akai-akai, masu tunanin dukka kudin Usman a wajena da yarana yake qarewa su na murna zasu ga komai akan idanuwansu.

